ޔައުމިއްޔާ

މާލިއްޔަތު ކޮމިޓީގެ 9 ވަނަ ބައްދަލުވުން. (12.4.2010)

ރިޔާސަތުން ވާހަކަދެއްކެވުން:

ސަބްސިޑީ އާ ބެހޭ ގޮތުން ވާހަކަ ދައްކާލުން. ދެން މީގައި އަޅުގަނޑުމެން މިއަދު 9:30 ގައި ފިޝަރީޒަށް ދަންނަވާލި ދަންނަވާލުމުން އެ ބޭފުޅުން މި ވީކެންޑު ތެރޭގައި އަޅުގަނޑުމެންނަށް އަންގާފައި މި އޮތީ އެ ބޭފުޅުންގެ ދަތުރެއް ރާއްޖެތެރޭ ކޮންމެވެސް ރަށަކަށް އޮތުމާ އެކު އެ ބޭފުޅުންނަށް ވަޑައިގެންނެވެން ނެތް ކަމަށް. ދެން މިހާރު އަޅުގަނޑު ބަލަމުން މި ދަނީ ދެން އަޅުގަނޑުމެންނަށް ބައްދަލު ކުރެވޭނީ ކޮން އިރަކުތޯ. މާދަމާގެ 9:30 އަށް އެ ބައްދަލުވުން ބޭއްވޭ ކަމަށް ވަންޏާ އަޅުގަނޑު އެ ގޮތަށް އެކަން ކުރިއަށް ގެންދަން ކަމަށް ގަސްތުކުރަނީ. ދެން މީގެ އިތުރުން ފިޝަރީޒުން ދެ ސިޓީ އެއް އަޅުގަނޑުމެންނަށް އެބަ އޮތް ލިބިފައި. އެއީ ސަބްސިޑީ ބެހުމުގައި އެ ބޭފުޅުން ގެންގުޅޭނެ އުސޫލުތަކުގެ މަޢުލޫމާތު. އެހެންވީމާ، އެ ތި ބޭފުޅުން ބައްލަވާލެއްވުން އަޅުގަނޑު އެދެން. (ވަގުތުކޮޅަކަށްފަހު) ދެން އެކަމުގައި ދެން ތި ބޭފުޅުން އިހަން ޚިޔާލެއް ދެއްވުމަށް މާދަމާ ހެނދުނު 9:30 އަށް މީޓިންގ ސެޓު ކުރެވޭ ކަމަށް ވަންޏާ އެ ގޮތަށް އެކަން ނިންމުމާ ދޭތެރޭ ތި ބޭފުޅުންގެ ޚިޔާލު ހުރި ގޮތެއް. (ވަގުތުކޮޅަކަށްފަހު) އާދެ، ދެން (ވަގުތުކޮޅަކަށްފަހު) އެހެންވީމާ، އަޅުގަނޑު ތިޔަ ބޭފުޅުންގެ އިޢުތިރާޟެއް ނެތިއްޔާ، ނިންމާނަން މިހާރު މަސްވެރިންގެ ސަބްސިޑީގެ ކަންތައް މާދަމާ ފިޝަރީޒް މިނިސްޓްރީ އާ ބައްދަލުކުރެވުނީމަ އެ ހިސާބުން ދެން ކުރިއަށް ގެންދަން. ދެން އެއާ ޖެހިގެން އޮތް އެޖެންޑާ އައިޓަމަށް އަޅުގަނޑު ދިޔުމުގެ ކުރިން އަޅުގަނޑު އަދި އެއް ވާހަކަ ހަމަ ދަންނަވާލަން ބޭނުން ތިޔަ ބޭފުޅުންގެ މަޢުލޫމާތަށްޓަކައި. އެއީ އަޅުގަނޑުމެންނަށް މިހާރު ޖުޑިޝަލް ސަރވިސް ކޮމިޝަނުން މަސައްކަތް ކުރާ ޖަޖުންގެ މުސާރައިގެ ކަންތައްތަކުގައި ކޮންމެވެސް ވަރަކަށް ޕްރެޝަރތަކެއް އަންނަމުން ދަނީ. އަޅުގަނޑުމެން ކުރީގައި ޖަލްސާއެއްގައި ނިންމާފައިވާ ނިންމުމާ އެ ބޭފުޅުންނާ އެކު ނިންމި ނިންމުންތަކުގެ ތެރެއިން އަޅުގަނޑުމެން އެބަ އޮތް ފާހަގަކޮށްފައި އޭގެތެރެއިން މުސާރައިގެ ކަންތަކުގައި އެ އޮނިގަނޑު ވަކި ގޮތަކަށް ހަމައަކަށް އަޅުވަން އަޅުގަނޑުމެން މަސައްކަތް ކުރާނެ ކަމާއި، އެ ކަންތައް ވަރަށް އަވަސް މުސްތަޤުބަލެއްގައި މުރާޖަޢާކޮށް އަޅުގަނޑުމެން އެކަން ކުރިއަށް ގެންދާނެ ވާހަކަ. ދެން ޤާނޫނުއަސާސީގެ 152 ވަނަ މާއްދާގައި ވެސް އެބަ އޮވޭ ވަރަށް ސާފުކޮށް ފަނޑިޔާރު ކަމުގެ މަޤާމަށް އެކަށީގެންވާ ފަދަ މުސާރަ އާއި ޢިނާޔަތްތައް ފަނޑިޔާރުންނަށް ކަނޑައަޅާނީ ރައްޔިތުންގެ މަޖިލީހުންނެވެ، ބަޔާންކޮށްފައި. އެހެންވީމާ، އެކަމަށް އަޅުގަނޑުމެން އެބަޖެހޭ ކޮންމެވެސް ވަގުތެއް ކަނޑައަޅަން. އެކަން ކުރިއަށް ގެންދަން. ދެން އެހެންވީމާ....
ވިލުފުށި ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:
އެންމެ ފުރަތަމަ މި ކޮމެޓީގެ މަސައްކަތް ދާ ގޮތާއި ދޭތެރޭގައި ވަރަށް ބޮޑަށް އަޅުގަނޑު ހިތްހަމަ ނުޖެހޭތީވެ. މި އެ ޖަލްސާއެއްގައި ވެސް ހަމަ އެ ވާހަކަ މި ދަންނަވަނީ. ހިތްހަމަ ނުޖެހިގެން މި އުޅެނީ އަޅުގަނޑުގެ އަމިއްލަ މަސައްކަތެއް ނުނިމިގެންނެއް ނޫން. މި ކޮމެޓީގައި ހުރި ވަރަށް ގިނަ ކަންތައްތަކަކީ އެއީ ވަރަށް ގިނަ އެހެން ދިމަދިމާލާ ގުޅުން ހުރި ކަންތައްތައް. އެހެންވީމާ، އެންމެ ފުރަތަމަ މި ކޮމެޓީގެ ޖަލްސާތައް ބައްދަލުވުންތައް ބާއްވަން ޖެހޭ ގަޑި. މި ގަޑި އަކީ ވަރަށް ދަތި ގަޑިއެއް. އެހެންވީމާ، ހެނދުނު އެބަ އޮވޭ 3 ދުވަހުގެ މިހާރު މަޖިލީސް މި އޮންނަ 3 ދުވަހު ވެސް އެބަ އޮވޭ މި ކޮމެޓީ އަށް ޖާގަ ލިބިފައި އެބަ އޮތް 9:30 އަށް. އެހެންވީމާ، އޭގެ އެއްވެސް ގަޑިއެއްގައި ނުބާއްވާ ހަމަ އެއްވެސް ކަމެއް ކުރިއަށް ނުދާ ގޮތަށް މި ދަނީ. ދެން އޭގައި ދެން ހަމައެކަނި މުޤައްރިރުގެ ވެސް މައްސަލަ އެއް ވެސް ނޫން އެއީކީ. ދެން އޭގައި އެ މީހަކަށް ހޭލެވުނީމާ ނޫނީ އާދެވުނީމަ އެ އަންނަ ގޮތަކަށް ވެސް، އެހެންވެގެން އެކަން ވަނީ ކަމަށް ވެސް ވެދާނެ. ދެން ޢަބްދުﷲ އަބްދުއްރަޙީމް ވާހަކަ އެއް ނޫން މި ދައްކަނީ. އެހެންވީމާ، އަޅުގަނޑުމެން ތަންކޮޅެއް ޒިންމާދާރު ގޮތަކަށް ޒިންމާދާރޭ މި ދެންނެވީ އެ ހުށަހެޅި ކަންތައްތައް ނިމޭނެ ގޮތަކަށް އެބަޖެހޭ މި ކަންތައް ރާވަން. ވަކި މީހަކު ނެތީތީވެ މި ކޮމެޓީ ނުބޭއްވިގެންނެއް ވެސް ނުވާނެ. ވަކި މީހަކަށް އާދެވޭ ގަޑީގައި ވެސް މި ކޮމެޓީ ބޭއްވިގެން ނުވާނެ. ކުރިން އެނގެން ޖެހޭނެ މި ކޮމެޓީގައި ބައްދަލުވުންތައް ބާއްވަން ޖެހޭނެ ގަޑި. އަޅުގަނޑުމެން ކޮންމެ ދުވަހަކު އައިސް އަޅުގަނޑު މި ވާހަކަ ދައްކަންވެގެން މަސައްކަތެއް ނުކުރެވޭ، ވަގުތުތައް ދިއުމަކީ ބޭކާރު ކަމެއް. ދެން ކުރީގައި ވެސް އަޅުގަނޑު މަސައްކަތް ކުރަންވެގެން މިތާ ސަބް ކޮމެޓީ އެއް ނެގީ. އަދި އެ ކޮމެޓީގެ އެންމެ ބައްދަލުވުމެއް ވެސް މިތާ ނުބާއްވާ. އެހެންވީމާ، އަޅުގަނޑު މިއަދު ހުށަހަޅަން އެ ކޮމެޓީ އުވާލާފައި، އޭގެ ބަދަލުގައި އެހެން ކޮމެޓީ އެއް ނަގަން އަޅުގަނޑު މިއަދު ހުށަހަޅަން. ދެން އެއަށް ތާއީދެއް އޮވެގެން އެކަން ކުރަންޏާ ކުރަންވީ. އެއީ މިހާތަނަށް އައި އިރު އެއްވެސް މަސައްކަތެއް ކޮށްފައެއް ނެތް. ދެން އިދާރީ ގޮތުން ބައެއް މަޢުލޫމާތުތައް ހޯދަން ލިޔެފައި އެބަހުރި. އެކަމަކު އެޓްލީސްޓު ކޮންމެވެސް ކަންތައްތަކެއް ކުރަން އެބަ ޖެހޭހެން ހީވަނީ މި ތަނުން. އެހެންވީމާ، ނަތީޖާ ނުނެރެވޭ ކޮމެޓީތައް ހުރުމަކީ ކޮންމެހެން ހުރުމަކީ ބޭނުން ކަމެއް ވެސް ނޫން. ދެން މިއީ މި ވަގުތުއެއް ނޫން. ފެށުނީއްސުރެއް މާލިއްޔަތު ކޮމެޓީގައި ވަރަށް ބައިވަރު މަސައްކަތްތައް ވަރަށް ބޮޑު އެޖެންޑާ އެއް އެބައޮތް ފެށުނީއްސުރެ، މިއަދާ ހަމައަށް އައި އިރުގައި. އެހެންވީމާ، އެއްވެސް ކަމެއް ކުރެވިގެނެއް ނުދޭ. އެހެންވީމާ، މިއަދު ވެސް މި ފަށާ ކަމެއް ދެން މި ވާގޮތަކީ ކޮންމެވެސް ދިމާލަކުން ޕްރެޝަރ އެއް ކޮށްލީމާ، ފަހަތުގައި އޮންނަ އެއްޗެއް ކުރިއަށް ލައިގެން އެކަން ނިންމަން. އެހެނެއްވެސް ނުނިމޭނެ. މިއީ އޯޑަރުން މި ކަންތައްތައް ނިމޭނެ ގޮތެއް ހޯދަން އެބަޖެހޭ. އެހެންވީމާ، 9:30 ގައި ކޮންމެ ދުވަހަކު އޮންނަ 9:30 ގައި އެ އޮންނަ މީޓިންގއަށް ފަހުގައި ދެން މެންދުރުފަހު ބާއްވަން ވެއްޖެ ކަމަށް ވެއްޖިއްޔާ އެ ކޮމެޓީ ނިންމައިގެން ނޫނިއްޔާ މެންދުރުފަހުގެ ޖަލްސާ އެއް ނުބާއްވަން އަޅުގަނޑަށް ހަމަ ވަރަށް ބޮޑަށް ފެނޭ. އެހެންވީމާ، އެ ގޮތަށް ބާއްވާ ކަމަށް ވަންޏާ ބާއްވަންވީ. އެހެންވީމާ، ފުރަތަމަ އެ ކަންތަކާ ބެހޭ ގޮތުން ވާހަކަ ދައްކަން ބޭނުން. ދެން މީޑީޔާ ސަބްސިޑީ ކަންތަކާ މި ކަންތައްތައް ކުރީގައި ޖުޑީޝަލް ސަރވިސް ކޮމިޝަނުގެ ތި ކަންތައްތަކުގެ މައްސަލަ އަވަސްކޮށްގެން ކުރިއަށް ގެންދަން އަޅުގަނޑު ތާއީދެއް ނުކުރަން.
ރިޔާސަތުން ވާހަކަދެއްކެވުން:

މިހާރު ރިޔާޟު ތި ދެއްކެވި ވާހަކަފުޅަށް ފުރަތަމަ އަޅުގަނޑު ދަންނަވަން ބޭނުންވަނީ އަޅުގަނޑު ވެސް ހަމަ މި ކޮމެޓީގެ މަސައްކަތް އަވަސް ގޮތަކަށް ކޮށް މި ހުރި މަސައްކަތްތައް ނިންމޭނެ ގޮތަކަށް މިކަން ވީހާވެސް ބޮޑަކަށް ގެންދެވޭތޯ އަޅުގަނޑު ވެސް މި މަސައްކަތް ކުރަނީ. ދެން ޖުޑިޝަލް ސަރވިސް، ޖުޑިޝަރީގައި ތިބި ޖަޖުންގެ މައްސަލަ ވަކި އެހެން ކަމަކަށްވުރެ އިސްކޮށްގެން ގެންނަ ވާހަކަ އެއް އަޅުގަނޑު މި ދެންނެވީ. ތިޔަ ބޭފުޅުންގެ މަޢުލޫމާތަށްޓަކައި އެ ވާހަކަ މި ދަންނަވާލީ. އެކަންވެސް އެއީ ކުރަން ޖެހިފައި އޮތް ކަމެއް ކަމަށް. ތިޔަ ބޭފުޅުންނަށް އެކަން ހަމައެކަނި ހަނދުމަފުޅު ކޮށްދިނުމުގެ ގޮތުން. ދެން މީޑިޔާ ސަބްސިޑީގެ ކަންތައް މިހާރު އެ އޮތީ ސަބް ކޮމެޓީ އަށް ގޮސްފަ. ސަބް ކޮމެޓީގެ މަސައްކަތް ނިމިގެން އެ ރިޕޯޓު މި ކޮމެޓީ އަށް ހުށަހެޅީމާ އަޅުގަނޑުމެންނަށް އިރާދަކުރެއްވިއްޔާ އެކަން ނިންމޭނެ. ދެން މަސްވެރިންގެ ސަބްސިޑީގެ ކަންތަކުގައި މިނިސްޓްރީ އަށް ތިޔަ ބޭފުޅުން އެދިލައްވާފައި އޮތް ގޮތުގެ މަތީން ބައްދަލުކޮށްގެން ނޫނީ އެ ކަންތައް އިތުރަށް ކުރިއަށް ގެންދެވޭނެ ކަމަށް އަޅުގަނޑަށް މި ވަގުތު ޤަބޫލު ނުކުރެވޭތީ. އެހެންވީމާ، އެ ކަމުގެ ޚިޔާލަކަށް ތި ބޭފުޅުންނަށް ދަންނަވާލީ. ދެން ޢަބްދުﷲ އަބްދުއްރަޙީމަށް ފުރުޞަތު އެރުވުމަށްފަހު ދެން އަޅުގަނޑު ދާނީ ދެން ޖެހިގެން އޮތް އެޖެންޑާ އައިޓަމަށް. 
މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމު ވާހަކަދެއްކެވުން:

އާދެ، ޝުކުރިއްޔާ މުޤައްރިރު. އަޅުގަނޑު ވެސް ހަމަ ފާހަގަކޮށްލަން ބޭނުންވޭ މާލިއްޔަތު ކޮމެޓީގެ ބައްދަލުވުންތައް ކުރިއަށް ދާ އިރުގައި ވީހާވެސް އުފެއްދުންތެރިކަމާ އެކު ބައްދަލުވުންތައް ކުރިއަށް ދާނެ ގޮތެއް ހަމަޖައްސައި ދިނުމަށް. ރިޔާޟު ރަޝީދު ވެސް ފާހަގަކުރެއްވި ފަދައިން އަޅުގަނޑު ވެސް ޤަބޫލުކުރަން އަދި ސަބް ކޮމެޓީގެ މަސައްކަތް އެއްވެސް ވަރަކަށް ނުހިނގާ ކަމަށް. އަޅުގަނޑުމެންނަކަށް އަދި ކޮމެޓީ ޖަލްސާ އެއް އޮތްކަން ވެސް އެނގިފަ އެއް ނެތް. އަދި ކޮމެޓީގެ މުޤައްރިރެއް ނަގަންވެގެން ޖަލްސާ އެއް ބޭއްވި ކަމެއް ވެސް މަޖިލީހުގެ އިދާރާ އިން ވެސް އަޅުގަނޑުމެންނަށް އަންގާފައެއް ނުވޭ. އެހެންވީމާ، އަޅުގަނޑުގެ ކޮންސާރނަކީ ޙަޤީޤަތުގައި މާލިއްޔަތު ކޮމެޓީގެ ސަބް ކޮމެޓީ އަކަށް އަޅުގަނޑުގެ ނަން ހުށަހެޅި ތާއީދު ލިބި އަދި އެ ގޮތަށް އަޅުގަނޑު އެ ކޮމެޓީގެ އިންނަކަން ވެސް އަޅުގަނޑަށް ރަސްމީ ގޮތުން އެނގިފަ އެއް ނެތޭ. މަޖިލީހުގެ އިދާރާ އިން އަޅުގަނޑަށް އެކަން އަންގާފަ އެއް ނުވޭ. އެހެންވީމާ، އަޅުގަނޑެއް ޤަބޫލެއް ނުކުރަން އަޅުގަނޑު ކޮމެޓީގައި އިން ކަމަކަށް ވެސް. ސަބް ކޮމެޓީއެއްގައި. މަޖިލީހުގެ ފަރާތްތަކުން ރަސްމީކޮށް މިކަން އަންގަން ޖެހޭ ކަންވެސް އަޅުގަނޑު ޤަބޫލުކުރަން. އެއީ ކޮމެޓީގެ ނިންމުމެއް ކަމުގައި ވަނީ ނަމަ އެ ނިންމުން ވެސް އެބަ އަންނަންޖެހޭ. ދެން އަނެއް މައްސަލައަކީ އެ ކޮމެޓީއެއް ޖަލްސާއަކަށް ކިޔާފަ އެއް ވެސް ނެތް. އެސް.އެމް.އެސްގެ ޒަރީއްޔާ އިން އެހެންޏާ ކިޔަނީ. މިހާރު އެއްގޮތަކަށް ވެސް ސަބް ކޮމެޓީއެއްގެ ޖަލްސާއަކަށް ކިޔާފަ އެއް ނުވޭ. އެހެންވީމާ، އެ މައްސަލަ ވެސް ބައްލަވާލަ ދެއްވުން އަޅުގަނޑު އެދެން. ދެން އަޅުގަނޑެއް ތާއީދެއް ނުކުރަން ސަބް ކޮމެޓީ އުވާލާކަށް. އަޅުގަނޑު ތާއީދު ނުކުރާ ސަބަބަކީ ސަބް ކޮމެޓީގެ މަސައްކަތް ގޮސްފައިވާ ހިސާބުން މައި ކޮމެޓީގެ މެންބަރުންނަށް ފަހަރެއްގައި އަދި ނޭނގި އޮވެދާނެތީ އާއި ސަބް ކޮމެޓީގެ މުޤައްރިރެއްގެ ގޮތުގައި ހުންނެވި ނޮޅިވަރަމް ދާއިރާގެ ޢިއްޒަތްތެރި މެންބަރު މުޙައްމަދު ނަޝީދު މައި ކޮމެޓީ އަށް ބްރީފިންގ އެއް ދެއްވުމަށްފަހުގައި މެނުވީ އެ ސަބް ކޮމެޓީގެ މަސައްކަތް ހުއްޓާލައިގެން ނޫނިއްޔާ އުވާލާއިގެން ނުވާނެ ކަމަށް އަޅުގަނޑަށް ޤަބޫލު ނުކުރެވޭތީ. އެހެންވީމާ، މުޤައްރިރު ހާޒިރުވެ އިން ޖަލްސާއެއްގައި އެ ވާހަކަ ކުރިއަށް ގެންދެވުމަކީ އެންމެ އެދޭނެ ގޮތްކަމުގައި ދަންނަވަން. ދެން ފާހަގަކުރައްވައިފި ބައެއް ބޭފުޅުންނަށް މި ތަނަށް މަޖިލީހަށް ނާދެވޭ ވާހަކަ. މަޖިލީހުގެ ގަވާއިދުގައި ކޮމެޓީތަކަށް ހާޒިރުވާންޖެހޭ ގޮތްތަކަކާއި ކަންކަން އޮންނަނީ ވަރަށް ރަނގަޅަށް ސާބިތުވެ ކަނޑައެޅިފައި. އެހެންވީމާ، އެ އުސޫލާ ޚިލާފަށް ކޮމެޓީގެ މެންބަރަކު މަސައްކަތް ކުރާ ކަމުގައި ވަންޏާ ހަމަ މަޖިލީހުގެ ގަވާއިދާ އެއްގޮތަށް ދެން ވެސް ޢަމަލު ކުރެއްވީމާ ހުންނާނީ ރަނގަޅަށް. ކޮންމެހެންނެއް ނިދާ ނުހޭލަނީއޭ، އަނެއްކަމެކޭ، އަނެއްކަމެކޭ ކިޔައިގެން ވާހަކަ ދެއްކުމުގެ މާ ބޮޑު މާނަ އެއް ނެތް، ވަގުތު ދިގު ކުރުމުގެ ގޮތުންނެއް. އެ މީހަކަށް އެނގޭނީ އެ މީހަކު މަޖިލީހުގެ ކޮމެޓީއަށް ހާޒިރުވެ ކުރަންޖެހޭ މަސައްކަތެއް އޮތިއްޔާ އެ މަސައްކަތެއް ކުރުމުގައި އެ މީހަކަށް ދޭންޖެހޭ އެހީތެރިކަމަކާ އެއްޗެހި ދޭންޏާ. އަޅުގަނޑުމެންނަށް ފެނިގެން ދިޔަ ވޭތުވެދިޔަ ދައުރުގައި ވެސް ސަބް ކޮމެޓީގެ 3 ކޮމެޓީއެއް ނަގާފައި އެންމެ ކޮމެޓީގެ ޖަލްސާ އެއް ވެސް ނުބާއްވާ. 57 އޮޑިޓު ރިޕޯޓު އޮތް ގޮތަށް ބާއްވާފައި. ކޮބައިތޯ އެ ތަނުން ކޮމެޓީތަކުގެ މުޤައްރިރުންނާއި މުޤައްރިރުންގެ ގޮތުގައި ކަނޑައަޅާފައި ތިބި މެންބަރުން. އެހެންވީމާ، މަސައްކަތް ނުކުރާ މެންބަރުންގެ ވާހަކަ މިތާ ދައްކަން ވެއްޖިއްޔާ ވަރަށް ބައިވަރު ވާހަކަ ދެއްކިދާނެ ކަމަށް އަޅުގަނޑަށް ޤަބޫލު ކުރެވޭ. އެހެންވީމާ، އަޅުގަނޑުމެން އެދެނީ މިހާރު އިންތިޒާމުތައް ތަންކޮޅެއް ފުރިހަމަ ވެގެން ދިޔުމަށް. ކުރީގައި ވެއްޖިއްޔާ އަޅުގަނޑުމެންނަށް އެނގޭނެ އަޅުގަނޑުމެން ކޮމެޓީއަކަށް ހޮވުނަސް، ކޮމެޓީއެއްގައި އިނަސް. ކޮމެޓީގެ ޖަލްސާ އެއް ބޭއްވިޔަސް މި ހުރިހާ ކަމެއް. މިހާރު އެ އިންތިޒާމުތަކެއް ނެތް ޙަޤީޤަތުގައި މަޖިލީހުގެ. މަޖިލީހުގައި ޚާއްޞަކޮށް މިހާރު މާލިއްޔަތު ކޮމެޓީގެ އިންތިޒާމުތަކުގެ މައްސަލަތަކެއް މިހާރު އެބައުޅޭ. އަޅުގަނޑުމެންނަށް ކޮމެޓީގެ ޖަލްސާއެއް އޮވެފައި 5 މިނެޓު ތެރޭގައި އެބަ އާދެ، ޖަލްސާ ފެށުމުގެ 5 މިނެޓު ކުރިން ވެސް އެބަ އާދެ ކެންސަލޭޝަން. މިއީ އިންތިޒާމު ނެތީމާ ވާ ގޮތް ކަމަށް އަޅުގަނޑަށް ޤަބޫލު ކުރެވެނީ. އެހެންވީމާ، އިންތިޒާމު ތަންކޮޅެއް ފުރިހަމަ ކުރުމަށް އަޅުގަނޑު އެދެން. އެހެންވީމާ، އަޅުގަނޑުގެ ވާހަކަ ކުރުކޮށްލީ. 
ރިޔާސަތުން ވާހަކަދެއްކެވުން:

މިހާރު ދެން އަޅުގަނޑުމެން ދެން ޖެހިގެން އިން އެޖެންޑާ އައިޓަމަށް ކުރިއަށް ދާނަން. އެއީ ދައުލަތުގެ އެކި މުސާރަ އާއި އުޖޫރަ އާ ހުރި އުސޫލީ ތަފާތު ނައްތާލާ އެ ކަމަށް ހައްލެއް ހޯއްދެވުން. މިނިސްޓްރީ އޮފް ފިނޭންސުން ފޮނުވާފައި އޮތް ސިޓީއަކާ ގުޅިގެން. ފިނޭންސަށް ލަފަ އެއް ދެއްވުން އެދިގެން. އެހެންވީމާ، މި ކަމުގައި އަޅުގަނޑު ތިޔަ ބޭފުޅުންނަށް ފުރުޞަތު ހުޅުވާލަން. 
(ވަގުތުކޮޅަކަށްފަހު)

މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމް ވާހަކަދެއްކެވުން:

އެހެންވީމާ، އަޅުގަނޑުމެން... 
(ވަގުތުކޮޅަކަށްފަހު)

ވިލުފުށި ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

އަޅުގަނޑަށް ފުރުޞަތު ދިނީތޯ؟ 
(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އަޅުގަނޑުމެންނަށް މިހާރު ދެން ކޮމިޓީން މަސައްކަތް ކުރެއްވި ފިޝަރީޒް މިނިސްޓްރީ އާ ބައްދަލުކުރަން. އެކަންވެސް، އަޅުގަނޑު ޤަބޫލުކުރަން އެއީ ހަފްތާއެއްހާ ދުވަސް މި ދިޔައީ މި ކަމުގައި ފައިބައިގެން. ދެން އެހެންވީމާ، އަޅުގަނޑު މަސްވެރިންގެ ސަބްސިޑީގެ މައްސަލައިގައި މިހާރު ތި ބޭފުޅުންނަށް ފުރުޞަތު ހުޅުވާލަން. 

މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމު ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑުމެންނަށް ދައުލަތުގެ ބަޖެޓުގެ ތެރޭގައި މަސްވެރިންނާއި މަސްދޯނިފަހަރުގެ އޮޑިވެރިންނަށް ދެވޭ ސަބްސިޑީއެއްގެ ގޮތުގައި 50 މިލިއަން ރުފިޔާ ހިމެނިފައި ވާތީ އެއީ އަޅުގަނޑުމެން ރައްޔިތުންގެ މަޖިލީހުން އެ ސިނާއަތަށްޓަކައި ދިން ވަރަށް އެދެވޭ ސަބްސިޑީއެއްގެ ގޮތުގައި އަޅުގަނޑު ފާހަގަކުރަން. އެހެނަސް، މިނިސްޓްރީ އޮފް ފިޝަރީޒް އިން ޕޮލިސީ މޭކަރއެއްގެ ހައިސިއްޔަތުން ދިވެހި ސަރުކާރުން ފޮނުވާފައިވާ ގޮތަކީ އަޅުގަނޑަށް އެންމެ ޤަބޫލުކުރެވޭ ގޮތެއް ނޫން. މިހެން މި ދަންނަވަނީ، ބޭންކް އޮފް މޯލްޑިވްސްގެ ލޯނުތަކާއި އަދި މޯލްޑިވްސް ފައިނޭންސް ލީސިންގގެ ލޯނުތަކުގެ ހަމައެކަނި ނުދެއްކި ވާ އިންޓްރެސްޓުގެ 50 ޕަސެންޓު ދައްކައިދޭ ގޮތަށް މިކަން ކުރީމަ މި ލާރި މި ލިބެނީ ހަމަ ސީދާ ސަރުކާރުން ސަރުކާރުގެ އަތަށް. އެއީ ބޭންކު އޮފް މޯލްޑިވްސް އަކީ ވެސް ސަރުކާރުގެ އެތައް ޕަސެންޓެއް ހިއްސާ ވާ ކުންފުންޏެއް. މަސްވެރިންނަށް މީގެ ސީދާ އިފެކްޓެއް ނުކުރޭ. މަސްވެރިންނާއި އަދި މަސްދޯނިފަހަރުގެ އޮޑިވެރިންނާއި. އެހެންވީމާ، އަޅުގަނޑު އެދެން، މި ނޫން ކޮންމެވެސް އެހެން ގޮތަކަށް މިކަން ހަމަޖެއްސުމަށް ސީދާ އެ ކަމަށް އެޕްލައި ކުރާ ފަރާތްތަކެއްގެ މެދުގައި ކޮންމެވެސް ކަހަލަ ހަމަޖެހޭ އުސޫލެއްގެ ތެރެއިން އެކަން އެ ބޭފުޅުންނަށް އެޕްލައި ކުރެވިގެން އެ ބޭފުޅުންނަށް އެ ސަބްސިޑީ ސީދާ ދެވޭނެ ގޮތެއް ވިސްނުން. އޭރުން އެ ބޭފުޅުންނަށް އެނގިލައްވާނެ އެ ބޭފުޅުން ބޭނުންވަނީ ބޭންކު އޮފް މޯލްޑިވްސްގެ ރަހުނު ދައްކަންތޯ ނޫނިއްޔާ ބޭންކު އޮފް މޯލްޑިވްސްގެ ލޯނު ދައްކަންތޯ ނުވަތަ ތެލަށް ކުރެވިފައިވާ ޚަރަދުތަކުގެ ތެރެއިން ތެޔޮ ބިލުތައް ނިންމަންތޯ ނޫނީ އެހެން ކަމެއް ކުރަންތޯ. އެއީ އެ ބޭފުޅުން ނިންމާނެ ކަންތައްތައް. އަޅުގަނޑުމެންނަށް އެނގޭ އެއްޗަކީ މަސްވެރިން ވަނީ ވަރަށް ބޮޑަށް ދަރަނިވެރިވެފައި ކަން. އެ ދަރަނިވެރިކަމުން ސަލާމަތްކޮށް އެ ސިނާއަތު ކުރިއަރުވަން ވެގެން 50 މިލިއަން ރުފިޔާ އެއް އަޅުގަނޑުމެން މި ބަޖެޓު ލައިންގައި ކަނޑައަޅާފައި އޮތީ އެއް ކަމަކަށް. އެހެންވީމާ، އަޅުގަނޑުމެން އެދެނީ، އަޅުގަނޑު އެދެނީ ހަމަ ޔަޤީނުން ވެސް މި ސަރުކާރުން ސަރުކާރުގެ ހިއްސާ ވާ ކުންފުނިތަކަށް މި ފައިސާ ދިނުމުގެ ބަދަލުގައި، ސަރުކާރުން ބޭނުންފުޅުވާ ކަމަށް ވަންޏާ ސަރުކާރުގެ ޕޮލިސީ މޭކިންގގެ ތެރޭގައި ވެސް އިންޓަވިން ކުރެވިގެން ބޭންކު އޮފް މޯލްޑިވްސްގެ ވެސް އަދި މޯލްޑިވްސް ފައިނޭންސް ލީސިންގ ކުންފުނީގައި ވެސް ރީ ޝެޑިއުލް ކުރުމުގެ ކަންތައްތައް ވެސް ކުރެވިދާނެ. މީގެ ކުރިން ވެސް ވަނީ ބައެއް ޢިއްޒަތްތެރި ބޭފުޅުންނަށް ވެސް އެ ކަންތައްތައް ކޮށްދީފައި ކަން އަޅުގަނޑުމެންނަށް ފެނިގެން ގޮސްފި ވޭތުވެދިޔަ އަހަރުގެ ތެރޭގައި. އެހެންވީމާ، ހަމަ މަސްވެރިންނަށް ވެސް އެކަން އެބަ ސަރުކާރުން ހެޔޮހިތުން ކޮށްދޭން ބޭނުންވެއްޖެއްޔާ ކޮށްދެވޭނެ. ދައުލަތުގެ ބަޖެޓުން އަޅުގަނޑުމެން މި ދޭ ލާރިއަކީ ހަމަ ސީދާ ސިނާއަތް ކުރިއަރުވަންވެގެން ދޭ ލާރި. ސިނާއަތު ފަހަތަށް ވެއްޓިފައި ވާ ބައި ރިކަވަރ ކުރަންވެގެން ދޭ ލާރިއެއްގެ ގޮތުގައި ބޭނުންކުރަން ދޭ ލާރި އެއް ނޫން މިއީކީ. ދެން އަނެއް މައްސަލައިގައި އަޅުގަނޑު ދަންނަވަން އޮތީ، މަސްވެރިންނަށް ސީދާ ދޭންވެގެން މި 50 މިލިއަންގެ ތެރޭގައި 50 މިލިއަނަކީ މަސްވެރިންނާއި މަސްދޯނިފަހަރުގެ އޮޑިވެރިންނަށް ދޭންޖެހޭ އެއްޗެއްގެ ގޮތުގައި ވާއިރުގައި އަޅުގަނޑުމެން ވާނީ ކުރީދުވަހު ވެސް ވާހަކަދައްކާފައި މީގެ ރެސިޕިއެންސް ކަނޑައަޅަންވެގެން ކަންނެލި މަސްވެރިކަން ކުރާ ފަރާތްތަކާއި ފާނައިގެ މަސްވެރިކަން ކުރާ ފަރާތްތަކާއި އަދި ކަޅުބިލަމަހުގެ މަސްވެރިކަން ކުރާ ފަރާތްތަކަކީ މައިގަނޑު ތިން ބައިކަމުގައި ހަމަޖައްސައި އަދި ފުވައްމުލަކުގައި ކައްޓޮޅި ބާނާ ފަރާތްތަކަކީ ވެސް އޭގެތެރެއިން ބައެއްގެ ގޮތުގައި ހަމަޖައްސަން އަޅުގަނޑުމެން ވަނީ ވާހަކަތަކެއް ދައްކާފައި. އަޅުގަނޑު ދަންނަވާލަން ބޭނުންވަނީ، އެއީ އޮޑިދޯނިފަހަރޭ. އެކަމަކު މަސްވެރިންނަށް ސީދާ މި ދޭ ސަބްސިޑީގައި މަދަނައިގެ ތެރެއަށް މި ދޭންވެގެން ވިސްނާފައިވާ ވިސްނުމަކީ ވަރަށް ގޯސް ވިސްނުމެކޭ. މިހެން މި ދަންނަވަނީ، މަދަނައިގައި ބައިވެރިވުމަކީ ދިވެހި ކޮންމެ ރައްޔިތަކަށް މެ ފުރުޞަތު ލިބިގެން ވާ ކަމެއް. މަސްވެރިން މަދަނައިގައި ބައިވެރިވުމަކީ މަސްވެރިންގެ އަމިއްލަ ކަމެއްގެ ގޮތުގައި ބާއްވަން އެބަޖެހޭ. މަސްވެރި ކޮންމެ ފާހަގަކުރެވިފައިވާ އަދަދު އެގާރަ ހާހެއްހާ މީހުންނަށް މި ދޭ 11 މިލިއަން ރުފިޔާ މަދަނައިގެ ތެރެއަށް ލާރި ދައްކާފައި އަދި އެ ހިސާބުން އަޅުގަނޑުމެން ދެން މި ހަދާ މަދަނައިގެ އުސޫލުން އަޅުގަނޑުމެން ދޭ ގޮތުން ޖުމްލަ 2000 ރުފިޔާ އެބަ ދައްކަންޖެހޭ. އެހިސާބުން އަނެއްކާ ވެސް 11 ހާސް މީހުން އަތުން 1000 ރުފިޔާ މަދަނަ ޕްރޮގްރާމުގެ ތެރެއަށް ވަންނަނީ. އެހެންވީމާ، ޙަޤީޤަތުގައި ސަރުކާރަކުން މަސްވެރިންނަށް މި ސަބްސިޑީ ދިނީކީ އެއް ނޫން. އެހެންވީމާ، މިއީ އަޅުގަނޑުމެން ވަރަށް ބޮޑަށް ވިސްނާލަން ޖެހޭ އެއްޗެއް. 11 މިލިއަން ރުފިޔާ ނަގަންވެގެން މި ވިސްނަނީ މަސްވެރިންގެ އަތުން. ސީދާ ޑިރެކްޓްލީ. ސަރުކާރުގެ ދައުލަތުން ރައްޔިތުންގެ މަޖިލީހުން ފާސްކޮށްފައިވާ ބަޖެޓަކުން 11 މިލިއަން ރުފިޔާ މިސާލަކަށް މި ކަނޑައެޅީ މަސްވެރިންނަށް ދޭންޖެހޭ ލާރިއެއްގެ ގޮތުގައި ކަނޑައަޅާފައި އޮއްވާ، އޭތި މި މަދަނަ ކިޔާ ޕްރޮގްރާމެއްގެ ތެރެއަށް ލައިގެން ރަނގަޅަށް ފަންކްޝަން ނުކުރާ އިންޝުއަރެންސް ޕޮލިސީއެއްގެ ތެރެއަށް ލައިގެން މަސްވެރިންގެ ތެރެއަށް މިކަން ގޮސްފި ކަމަށް ވަންޏާ އަޅުގަނޑަށް ހީވަނީ މަސްވެރިންގެ އަތުން އަނެއްކާވެސް އަޅުގަނޑުމެން ސަރުކާރަށް ލާރިތަކެއް ދައްކަން މަޖުބޫރު ކުރުވަނީ. އެހެންވީމާ، އެ ގޮތަށް އެކަން ފާސްކޮށްގެން ނުވާނެ. އެއީ އެއް މައްސަލަ މަދަނަ އާ ބެހޭ ގޮތުން އަޅުގަނޑު ދަންނަވާލަން އޮތް ވާހަކަ އަކީ. އޭގެ ބަދަލުގައި އަޅުގަނޑުމެން މަސްވެރިންގެ 11 ހާސް މީހުންނަށް 1000 ރުފިޔާ ދޭން ކަމުގައި ވިޔަސް އެ ގޮތަށް 1000 ރުފިޔާ ދިނުން ވެސް މާ ބުއްދިވެރިވާނެ ކަމުގައި ދަންނަވަން. ދެން ލޭނުގެ މަސްވެރިކަން ކުރުމަށްޓަކައި އާލާތް ގަތުމަށް މި އޮތް 4.2 މިލިއަން ރުފިޔާ. މިވެސް މިކަން ކުރުން އެންމެ ރަނގަޅު ކަމެއް ނޫން. އޭރުން މަސްވެރިކަމުގެ ވަކި ޚާއްޞަ ކެޓަގަރީއަކަށް 4 މިލިއަން ރުފިޔާ މި ދަނީ ބަރޯސާވެގެން. އަޅުގަނޑުމެން ކަމެއް ކުރާއިރުގައި އަބަދުވެސް މި ދައްކަނީ ތަންކޮޅެއް ކުރީގެ ތާރީޚެއްގައި މިކަން ކުރަމުން އައި ފަރާތްތަކަށް މި އެހީތަކެއް ލިބޭ ގޮތަށް. މިސާލަކަށް، އޭގެ ކުރިން މި އޮތީ 31 ޖެނުއަރީ 2010 އާ ހިސާބަށް. އެކަމަކު ލޭނުގެ މަސްވެރިކަމުގައި 85 ފޫޓުން މަތީގެ ދޯނިފަހަރުގެ ތެރެއިން ކޮން ބަޔަކަށްތޯ. 85 ފޫޓަށްވުރެ މަތި ދޯނިފަހަރު މިހާރު ދިވެހިރާއްޖޭގައި މަސްވެރިކަމުގެ ސިނާއަތުގައި ޢާއްމު ގޮތެއްގައި އުޅޭނީ. އެހެންވެއްޖެއްޔާ މި 4.2 މިލިއަން ރުފިޔާ އަކީ އެއްވެސް އެއްޗެއް ނޫން. ހަމައެކަނި ލޭނު ބައި ވެސް އެ ދޯންޏަށް ނުގަނެވޭނެ ފަހުން ވަކި ހިސާބަކަށް ދާއިރު. 200 ދޯންޏަށް ލޭނުބައި ގަނެވޭވަރު ވެސް ނުވާނެ. އެހެންވީމާ، ލޭނުގެ މަސްވެރިކަމަށް ދާންވެގެން ބޭނުންވާ ބަޔަކު އެ އިންވެސްޓު ކުރުމަށްޓަކައި ލޯނުތަކެއް ލިބޭނެ ގޮތެއް ހަމަޖެއްސުމަކީ ސަރުކާރުގެ ކަމެއް. އަޅުގަނޑުމެން މި ދޭން ބޭނުންވާ 4.2 މިލިއަން ރުފިޔާ ހަމަ ވަންނަންޖެހެނީ ސީދާ މަސްވެރިކަމުގައި މި އުޅޭ 11 ހާސް މީހުންގެ ތެރެއަށް ކަމަށް އަޅުގަނޑަށް ޤަބޫލުކުރެވެނީ. ކޮންމެހެންނެއް މި ލޭނުގެ މަސްވެރިކަމަކަށް މިކަން ކޮށްގެން މިއީ އެއްގޮތަކަށް ވެސް މިކަން ކޮށްގެންވާނެ ކަމެއް ނޫން. އަޅުގަނޑުމެންނަށް އެބަ ފެނޭ މަސްވެރި ކުންފުނިތަކަށް މީގެތެރެއިން އެއްވެސް ލާރި އެއް ނުދެވޭ. މަސްވެރިކަމުގެ ކުންފުނިތައް ހިއްސާ ކުރާ މިންވަރާއި މަސްވެރިކަން އެކްސްޕޯޓު ކުރަންވެގެން އުޅޭ ފަރާތްތަކަށް އެއްވެސް ކަހަލަ އެހީތެރިކަމެއް ނުދޭ. މިސާލަކަށް ދިވެހިރާއްޖޭގައި މިހާރު މި އުޅެނީ އައި.ސީ.ޓީ.އޯގައި ބެއިވެރިވުމަށްޓަކައި ވަރަށް ބައިވަރު ޕޭޕަރ ވޯކްސް ނިންމާފައި. އެކަމަކު ހަމައެކަނި ނުދެވިގެން މި އުޅެނީ އޭގެ ސަބްސްކްރިޕްޝަން ޕޭ ނުކުރެވިގެން. ދިވެހި ސަރުކާރުން އެ ސަބްސްކްރިޕްޝަން ޕޭ ކުރަން ބޭނުންނުވާތީ މަސްވެރިންތަކުގެ ޖަމުޢިއްޔާތަކުން ވެސް އަޅުގަނޑުމެންނާ ބައްދަލުކޮށްފައި އެބަހުރި އެ ވާހަކަތައް ދައްކާފައި. ސަބްސްކްރިޕްޝަންސް އާއި އަދި އެހެނިހެން ކަންތައްތަކުގެ ތެރޭގައި ކުރަންޖެހޭ ޚަރަދުތައް ދައުލަތުގެ ބަޖެޓުން ނުކުރެވޭތީ ކޮންފަރެންސްތަކުގައި އެއްޗެހީގައި ބައިވެރި ނުވެވިގެން އޭގެ މެމްބަރޝިޕް ނުލިބިގެން މި އުޅެނީ. އެހެންވީމާ، އެކަންކަމަށް އެއަށްވުރެ މާ ރަނގަޅު ކަންނޭނގެ މި ލާރި ޚަރަދުކުރަން ބެހެއްޓިއްޔާ. އެއީ ގައިމު ވެސް އަޅުގަނޑުމެންގެ އެކްސްޕޯޓު ކުރަންވެގެން މި ރާވާ ގޮތްތައް ފުޅާ ދާއިރާއެއްގައި ދުނިޔޭގެ ގްރޫޕްތަކާ ގުޅިގެން މިކަން ކުރެވޭނެ ކަމެއްގެ ގޮތަށް އަޅުގަނޑު ހުށަހަޅާ ވާހަކަ ވެސް ދަންނަވަން. ޝުކުރިއްޔާ. ކުރުކޮށްލީ. 

ރިޔާސަތުން ވާހަކަދެއްކެވުން:

އަޅުގަނޑު މިފުރުޞަތުގައި ހަމަ ފާހަގަކޮށްލަން ބޭނުން މިހާރު އަޅުގަނޑުމެންނަށް ފިޝަރީޒުން ލިބިފައި އޮތް ދެ ސިޓީގައި އަޅުގަނޑުމެން އެބަ އޮތޭ މިހާރު އެބޭފުޅުން ވިސްނަވާފައި ހުރި އުސޫލުތަކަކާއި މިންގަނޑުތަކެއް ލިބިފައި. ތެލުގެ ސަބްސިޑީ ބެހުމަށް. ދެން އޭގެ އިތުރުން 50 މިލިއަން ރުފިޔާ ދަނޑުވެރިކަމަށާއި މަސްވެރިކަމަށް ބެހުމުގައި ވެސް އެ ބޭފުޅުން ގެންގުޅުއްވަން ގަސްތުކުރައްވާ ގޮތްތަކެއް ވެސް އަޅުގަނޑުމެންނަށް އެބަހުއްޓޭ ލިބިފައި. އެހެންވީމާ، އަޅުގަނޑު ހަމަ ތި ބޭފުޅުންގެ މިކަމުގައި ޚިޔާލުފުޅު ދެއްވާއިރު ވީހާވެސް ބޮޑަކަށް މި ކަމަށް އަދިވެސް އިތުރަށް އަޅުގަނޑުމެންނަށް އަޅުގަނޑު އަތުގައި މިހުރި މަޢުލޫމާތުން އުނިވާ ބައެއް އޮތިއްޔާ އެ ކަމެއް ފާހަގަކުރަންވީއޭ. ގޮތެއް ނިންމެވުމަށް ތި ބޭފުޅުން ބޭނުންވާ މަޢުލޫމާތުތަކެއް އަޅުގަނޑުމެން މި ކޮމިޓީގެ ފަރާތުން ހޯދަން ޖެހެންޏާ އެ މަޢުލޫމާތެއް ވެސް މި ފުރުޞަތުގައި އެދެން އަޅުގަނޑު ވަރަށް ބޮޑަށް.

ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

އަޅުގަނޑު މިއަދު ހުށަހެޅުމެއް ހުށަހަޅަން ބޭނުންވެގެން މި ފުރުޞަތަށް އެދުނީ. އަޅުގަނޑު ހުށަހަޅަން މިހާރު މަޖިލީހުން ފާސްކޮށްފައި އޮތް 100 މިލިއަން ރުފިޔާ މަސްވެރިކަން ކުރާ ފަރާތްތަކަށް ކަމަށް އަޅުގަނޑުމެން މި ބަލަނީ. ދެން އެ ގޮތުން ކުރީދުވަހު ޙަމްޒާގެ ހުށަހެޅުމަކާ ވެސް އެކުގައި އަޅުގަނޑު މި ހުށަހަޅަނީ ދޮށީގެ މަސްވެރިކަން ކުރާ މީހުންނަށް ވަދު ދޯނިފަހަރު މަސައްކަތް ކުރާ މީހުންނަށް އަދި ފާނަ އަދި އޭގެއިތުރުން ބޮޑުކަންނެލީގެ މަސްވެރިކަން ކުރާ މީހުންނަށް މި ފައިސާ ދިނުމަށް. ދެން އެ ދޭނެ އުސޫލެއް ކަނޑައަޅާނީ މާލިއްޔަތު ކޮމިޓީއަށް މި ލިބޭ ހުރިހާ މަޢުލޫމާތުތަކެއްގެ އަލީގައި. ދެން އަޅުގަނޑަށް ހީވަނީ މިކަން ކޮޅެއްގައި ޖައްސާ މިކަން ގޮތަކަށް ނިންމަން މިހާރު އެބަ ޖެހޭހެން. ދެން ކޮންމެއަކަސް މީގައި ހަމަ މި ކަމުގެ ރެކޯޑަށްޓަކައި އަޅުގަނޑު ހަމަ ދަންނަވާލަން ބޭނުން. އަޅުގަނޑުމެން މިދިޔަ ހަފްތާގެ އަންގާރަދުވަހުން ފެށިގެން އަޅުގަނޑު މަސައްކަތް ކުރަމުން މި ދަނީ ފިޝަރީޒް މިނިސްޓްރީ އާ ބައްދަލުކުރަން. ދެން އަދި ބުދަދުވަހު އެންމެ ފަހުން އޮތް ޖަލްސާގައި ވެސް އަޅުގަނޑުމެން ނިންމާފައި އޮންނާނީ ހޯމަދުވަހަށް ފިޝަރީޒާ ބައްދަލުކުރެވޭނެ ގޮތަކަށް ނަމަވެސް. އެހެންނަމަވެސް، އެއް ހަފްތާވެގެން ދިޔައިރު ވެސް މިއަދާ ހަމައަށް އައިއިރުވެސް މި ކަންތައް ކުރެވޭ ގޮތެއް ނުވި. 5 ދުވަސް ވީއިރު ވެސް މިކަން ހަމަޖެހޭ އަދި މިހާރު އެ ފަރާތުން މި ބުނަނީ ތިމަންނަމެންނަށް މި ތަނަށް ހާޒިރުވެވޭނީ އަދިވެސް 5 ދުވަސް ފަހުންނޭ. ނޫނީ މި އަންނަ ބުދަދުވަހު. މާދަން ނޫން އަނެއް ދުވަހަށް އިތުރު 5 ދުވަސް ވާނެތާ. މިއަދުން ފެށިގެން. އެހެންވީމާ، މިކަން އެބަޖެހޭ އަޅުގަނޑަށް ހީވަނީ ގޮތަކަށް ނިންމަން. ދެން އެއާއެކުގައި އަޅުގަނޑަކަށް ވެސް ނުފެނޭ މި ފައިސާ އިން މަސްވެރިންނަށާއި ދަނޑިވެރިންނަށް މަދަނަ ޕްރޮގްރާމުގައި ބައިވެރިވާން ފައިސާ މީގެން ދޭކަށް. އެއީ މަދަނަ ޕްރޮގްރާމުގައި އެ މީހުން ބައިވެރިކުރުމަކީ ސަރުކާރުން ކުރަން ޖެހޭ ކަމެއް ކަމަށް އަޅުގަނޑު މި ބަލަނީ. އެހެންވީމާ، އަޅުގަނޑު ހުށަހަޅަން އެ ގޮތަށް. ދެން ހަމައެއާއެއްކޮށް މީގައި އެބަ އޮތް ފިޝަރީޒުން ފޮނުވި ސިޓީއެއްގައި އެބަ އޮތް، ބޭންކު އޮފް މޯލްޑިވްސް އިން އިންޓްރެސްޓުގެ ގޮތުގައި މިހާތަނަށް ނުދެއްކިފައި ހުރި މީހުންގެ އަދަދުތައް އެބަހުރި. މީގެއިތުރުން އަޅުގަނޑުމެން އެބަޖެހޭ ފިޝަރީޒުގެ ލިޔުމަށް ވުރެ ފުޅާކޮށް އެއަށް ވުރެ ބޮޑަށް އަޅުގަނޑުމެން އެބަޖެހޭ މިކަން ބަލަން. އެއީ ފިޝަރީޒުގެ ލިސްޓަށް ނާރާ ކިތަންމެ ބަޔަކު ވެސް ތިބެދާނެ. އެހެންވީމާ، މާލިއްޔަތު ކޮމިޓީން އަޅުގަނޑަށް ފެނޭ އިޢުލާނެއް ކުރަން މީގެން މި ސަބްސިޑީ ދިނުމަށްޓަކައި މާލިއްޔަތު ކޮމިޓީން ބަލަމުން ގެންދާ މިކަހަލަ ކަމަކާ ބެހޭ ގޮތުން ލޯނު ނުދެއްކިފައި ހުރި ފަރާތްތަކާ ބެހޭ މަޢުލޫމާތު އެ ބޭފުޅުން ބޭނުންވެއްޖެ ކަމަށް ވަންޏާ ވަކި މުއްދަތެއް ކަނޑައަޅައިގެން އެ މުއްދަތު ތެރޭގައި މާލިއްޔަތު ކޮމިޓީ އަށް ލިބޭނެ ގޮތަށް ރައްޔިތުންގެ މަޖިލީހުގެ އިދާރާ އަށް ފޮނުވަން. އެއީ ހަމައެކަނި ފިޝަރީޒުން ދޭ މަޢުލޫމާތެއްގެ އަލީގައި މިކަން ނުކުރެވިދާނެ. އެއީ އެންމެ ޞައްޙަ ގޮތް ކަމަށް ވެސް ނުބެލެވޭ. ދެން ހަމަ އެއާއެއްކޮށް މިހާރު އެބަހުރި ހަމަ ދޯނިފަހަރު ބަންނަން ފަށާފައި ވަކި ހިސާބަކުން އެ މަސައްކަތް ފައިސާގެ ދަތިކަމާ ހެދިގެން ހުއްޓާލަން ޖެހިފައި ވެސް އެބަހުރި. ހަމަ އެ މީހުންނަކީ ވެސް ބޭންކުން ލޯނު ނަގާފައި ތިބި މީހުން. އެހެންވީމާ، މި ބުނާ ލިސްޓަކީ ކޮބައިކަން، މި ލިސްޓުގެ ތެރޭގައި އޮތީ ކޮންބައެއްކަން. ދެން ހަމަ ރައްޔިތުންގެ މަޖިލީހުގެ މެންބަރުންނަށް ވެސް މާލިއްޔަތު ކޮމިޓީން އެބަ އަންގަންޖެހޭ އެ މީހެއްގެ ދާއިރާގައި މިކަހަލަ މީހަކު ހުރިތޯ. އެއީ މި ތަނުން ކުރާ ކަމެއް މި ކޮމިޓީން ކުރާ ކަމެއް ކުރަން ޖެހޭނީ ވަރަށް މުސްތަޤިއްލު ގޮތެއްގައި ހުޅުވާލެވިގެންވާ މާޙައުލެއްގައި އެކަން ކުރަންޖެހޭނީ. އެހެންވީމާ، އަޅުގަނޑަށް ފެނޭ ފިޝަރީޒުން އެ ލިބޭ ލިސްޓާ ގުޅިގެން އެ ލިސްޓުގެ ކޮޕީއަކާ އެއްކޮށް ހުރިހާ މެންބަރުންނަށް ވެސް ފޮނުވަން ވަކި މުއްދަތެއްގެ ތެރޭގައި އެ ކަމާ ބެހޭ ގޮތުން އެ މީހެއްގެ ދާއިރާގައި އެކަހަލަ ކަމެއް ފާހަގަކުރެވިފައި އޮވެއްޖެ ކަމަށް ވަންޏާ މި ކޮމިޓީ އަށް ފޮނުވަން. ދެން މި ކަންތައް ދިގުލާ މިދަނީ އަނެއްކާ ވެސް މިކަން އެއް ހަފްތާ ވަންދެން މި މައްސަލަ ކުރިއަށް ނުގެންގޮސްފިއްޔާ އަދިވެސް އިތުރަށް މިކަން ދިގުލައި ދާނެ މިކަންތައް. އެކަމަކު މި ހަފްތާ ތެރޭގައި ވެސް އަޅުގަނޑުމެންނަށް މެންބަރުންނަށް މިކަން ފޮނުވިއްޖެއްޔާ މި މައްސަލަ ފޮނުވާލެވިއްޖެ ކަމަށް ވަންޏާ މުއްދަތެއް ދީފައި ތިން ދުވަސް ކުރިން ފޮނުވަން ބުންޏަސް މި އަންނަ ބުރާސްފަތިދުވަހުގެ ކުރިން މެންބަރުން އެ ކަމެއް ސާފުކޮށްފައި މި ތަނަށް މި ކޮމިޓީއަށް ފޮނުވައިފިއްޔާ މި ކޮމިޓީން އެ މަޢުލޫމާތުތައް ލިބޭނެ. އެހެންވީމާ، ފިޝަރީޒް މިނިސްޓްރީން އަޅުގަނޑުމެން ބޭނުންވާ މަޢުލޫމާތު ނުލިބޭނެ ކަމަށް އަޅުގަނޑަށް ޤަބޫލުކުރެވޭތީ އަދި އެ ލިބޭ މަޢުލޫމާތަކީ އަޅުގަނޑު އެންމެ ރަނގަޅަށް ޤަބޫލުކުރާ މަޢުލޫމާތެއް ކަމަށް ވެސް ނުވާތީ އަޅުގަނޑު އެ ވާހަކަ ދެންނެވީ. 

ރިޔާސަތުން ވާހަކަދެއްކެވުން:

ރިޔާޟް އަޅުގަނޑު ހަމަ މަޢުލޫމާތު ސާފުކޮށްލަ ދޭން ބޭނުން މިދިޔަ ބުދަދުވަހު ހަވީރު 4:00 ގައި އަޅުގަނޑުމެން ނިންމީ ފިޝަރީޒު މިނިސްޓްރީ އާ ބައްދަލުކުރަން. ދެން އޭގެ ފަހުން އަޅުގަނޑުމެންނަށް ގާތްގަނޑަކަށް ކޮންފޮމޭޝަނެއް ލިބުނު ދެއްތޯ މަންޑޭގައި މޯނިންގގައި މީޓުކުރަން ވެސް. އެހެންނަމަވެސް، ދެން ސަންޑޭގައި މި އޮތީ އަޅުގަނޑުމެންނަށް އެކަން ނުވާނެ ކަމަށް ދަތުރެއް އެ ބޭފުޅުންގެ އޮތީމަ އަންގާފައި. ދެން މިހާރު އަޅުގަނޑުމެންނަށް މިއޮތީ އަނެއްކާވެސް ބުދަދުވަހު ބައްދަލުކުރެވޭ ގޮތަށް. އެހެންނަމަވެސް، އަޅުގަނޑު ހަމައެކަނި ފާހަގަކޮށްލަން ބޭނުންވަނީ، ރިޔާޟުގެ ވާހަކަފުޅުގައި ވަރަށް ބޮޑަށް ލިސްޓާއި އެ މަޢުލޫމާތެއް ނޫން ކަންނޭނގެ އެއީ އޭގެ އިމްޕްލިމެންޓު. އިމްޕްލިމެންޓު ކުރާނީ ގަވަރމަންޓު އަޅުގަނޑަށް ޤަބޫލުކުރެވޭ ގޮތުގައި ވެއްޖެއްޔާ ސަރުކާރުން އެ ކަމަކަށް އޭގެ އެޑްމިނިސްޓްރޭޓިވް ބަޔާއި ހަވާލުވެފައި އޮންނަ އޮތޯރިޓީއަކުން ކަންނޭނގެ. އޭގެ ބަދަލުގައި އަޅުގަނޑުމެން މި މަސައްކަތް ކުރަނީ އުސޫލެއް ކަނޑައަޅަން. އެހެންވީމާ، އެ އުސޫލެއް ކަނޑައެޅުމުގައި އަޅުގަނޑުމެންނަށް އެ ފަރާތުން ވެސް ހަމަ ބޭނުންވާ މަޢުލޫމާތުތައް އަޅުގަނޑުމެން ހޯދަން. އެއީކީ ފަހަރުގައި ނުވެދާނެ ކަންނޭނގެ (އ) އިން (ޔ) އަށް މި ދޭ ހުރިހާ ފަރާތްތަކުގެ ލިސްޓު ކަމަށް ވެސް. އެހެންވީމާ، އެކަން އަޅުގަނޑު ހަނދާންކޮށްލަދެން. 

މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމު ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު އަނެއްކާވެސް ހަމަ ވާހަކަކޮޅު ބައްޓަންކޮށްލަން މި ބޭނުންވަނީ މިހާރު މަސްވެރިކަން ކުރާ ފަރާތްތަކަށް ދޭ ތެލުގެ ސަބްސިޑީ އާ ބެހޭ ގޮތުން. އެއީ ކުރީފަހަރު އަޅުގަނޑުގެ ވާހަކައިގައި އެ ވާހަކަ ގެނެވިފައި ނުވާތީވެ އެކަން އަޅުގަނޑުގެ ޚިޔާލު ފާޅުކޮށްލުމުގެ ގޮތުން އަޅުގަނޑު މި ވާހަކަ ބައްޓަންކޮށްލާނަން. ފުރަތަމަ އަޅުގަނޑު ހަމަ ފާހަގަކޮށްލަން ބޭނުންވަނީ، އަޅުގަނޑުމެންނަށް ފިޝަރީޒް މިނިސްޓްރީ ފޮނުވާފައިވާ މަޢުލޫމާތުގެ ސިޓީގައި އެބަ އޮތޭ ދިވެހިރާއްޖޭގެ އެންމެ ރަނގަޅަށް މަސްވެރިކަން ކޮށްފައި ވަނީ 2005 ވަނަ އަހަރާއި 2006 ވަނަ އަހަރުގައި. އެއަހަރު ތެރޭގައި ދިވެހިރާއްޖެ އިން ޢާއްމު ގޮތެއްގައި ތެލަށް ހޭދަކޮށްފައި މިވަނީ 263 މިލިއަން. އަދި އެވްރެޖު ގޮތެއްގައި ޖުމްލަ 738 މިލިއަން ރުފިޔާ އަޅުގަނޑުމެންގެ ޤައުމަށް ވަނީ ލިބިފައި. އެހެންވީމާ، އަޅުގަނޑުމެންނަށް މި ފާހަގަކުރެވޭ އެވްރެޖުކޮށް މަސް ވިއްކައިގެން ލިބިފައިވާ ލާރި އަކީ 738 މިލިއަން ރުފިޔާއޭ މިހެން މި ދަންނަވާއިރުގައި އެ 738 މިލިޔަން ރުފިޔާގެ މައްޗަށް އެއީ މި ދަންނަވާ ސަބަބަކީ، މިސާލަކަށް މިފްކޯ އަށް ވިއްކާ މަހުން މަސްވެރިންނަށް 738 މިލިޔަން ރުފިޔާ ލިބޭ އިރުގައި މިފްކޯ އިން އޭތި ބޭރަށް ފޮނުވައިގެން  އެއަށްވުރެ ވެސް ބޮޑު އާމްދަނީ އެއް އޮންނާނީ ދިވެހިރާއްޖެ އަށް ލިބިފައޭ. އެހެންވީމާ، އަޅުގަނޑުމެން ހިނގާށޭ މި ތެލަށް ދޭ ސަބްސިޑީ އަކީ އަދިވެސް ރާއްޖެއިން ބޭރަށް މަސް އެކްސްޕޯޓު ކުރުމުގައި މި ގެންގުޅޭ މިހާރު މި ސެޓުވެފައި މި އޮތް ގޮތްތަކަށް ދޭ ސަބްސިޑީ އެއްގެ ގޮތުގައި ހަމަޖައްސަން. އެހެން މި ދެންނެވީ މިސާލަކަށް މިފްކޯ އަށް އަޅުގަނޑުމެން ތެލުގެ ސަބްސިޑީ މިފްކޯ އަށް މަސްކިރުވާ ދޯނިތަކަށް ދީފައި ނޫނިއްޔާމު މާންދޫ އަށް މަސްކިރުވާ ދޯނިފަހަރަށް އެ ގޮތަށް އެ ކުންފުނިތަކާ ހަވާލުކޮށްގެން ތެލުގެ ސަބްސިޑީ ބެހުމުގެ އުސޫލެއް ކަނޑައަޅައިފިއްޔާމު ޙަޤީޤަތުގައި ވެސް ދިވެހިރާއްޖެ އަށް މަސް އެކްސްޕޯޓު ވެގެން މަސް ޕްރޮސެސް ވެގެން މުޅި އިޤުތިޞާދަށް ކުރާ ފައިދާ މާ ބޮޑުވެގެން އަންނާނެއޭ. މިނިސްޓްރީ ތްރޫކޮށް ނޫނިއްޔާމު އެސް.ޓީ.އޯ ތްރޫކޮށް އެ ސަބްސިޑީ ދިނުމަށްވުރެ. ސީދާ ތެޔޮ ވިއްކާ ފަރާތުން އެ ސަބްސިޑީ ދިނުމަށްވުރެ މި ބުނާ ކުންފުނިތައް މެދުވެރިވެގެން މި ސަބްސިޑީ ދީފި ކަމަށް ވަންޏާ އަޅުގަނޑަށް ހީވަނީ މުޅި ސިނާއަތަށް ބޮޑު ފައިދާ އެއް ފެންނާނެހެން. އެހެން މި ދަންނަވަންޖެހެނީ މިސާލަކަށް ހަޓް އިންޑަސްޓްރީ ތަކުގެ އިހުމާލުކުރަނީ އެއް ނޫން. އެކަމަކު ހަޓް އިންޑަސްޓްރީތަކުގެ ރަޖިސްޓަރޑް ކުންފުނީ ތަކުގެ ތެރެއިން މިކަން ކުރަންވެގެން ހަޓް އިންޑަސްޓްރީ ގޮތުގައި މިސާލަކަށް މަސްވެރިކަމުގައި މި އޮންނަނީ ވަޅޯމަސް ހެދުމާއި ހިކިމަސް ހެދުން އެހެންނޫންތޯ. އެ ބައި ވެސް އުނިކުރަނީކީ ނޫނޭ. އެކަމަކު، އަޅުގަނޑުމެންނަށް ފެނިގެން މިދިޔައީ ކުރީގައި ތެލަށް ދިން ސަބްސިޑީގެ ބޮޑެތި މައްސަލަތަކެއް ބައިވަރު މަކަރު ހެދުންތަކެއް ތެލުގެ ވިޔަފާރި ކުރި މީހުންތައް އޭގެތެރެއަށް ކޮށްފައިވާ ތަން. އެއީ ބައެއް ރަށްރަށުގައި މިކަން ކޮށްފައި އެބަހުރި ކަމަށް އަޅުގަނޑުމެންނަށް މަޢުލޫމާތު ލިބިފައި ހުރީ މިފްކޯއިންނާއި އަދިވެސް އޭރުގެ އިދިކޮޅު ފަރާތްތަކުން އެ ވާހަކަ ދައްކަމުން ދިޔައީ. އެކަމަކު ކުންފުންޏެއް ތްރޫކޮށް މިކަން ކޮށްފި ކަމަށް ވަންޏާމު އެ ކުންފުނީގެ ރެސްޕޮންސިބިލިޓީ އެ ކުންފުންޏާ ގުޅުވާ މަސްތަކާއި އެއް ވަރަށް އަދި  ދައުލަތުން ވެސް އަދި ދައުލަތުގެ ބަޖެޓުން ވެސް މި ލާރި ނުދީ ވެސް އަނެއްކާ މިކަން ކުރެވިދާނެ ގޮތްތަކެއް އެބަހުރި. ފުރަތަމަ ކޮޅުގައި އެއްފަހަރާ ލާރިތައް ނުދީ ވެސް މި ކަންތައް ކުރެވިދާނެ ވަރަށް ބައިވަރު ގޮތްތައް އެބަހުރި. މިސާލަކަށް އޭރު އެކްސްޕޯޓު ކުރާ އެއްޗެހިން ދައުލަތަށް ދައްކަންޖެހޭ ރޯޔަލްޓީ ކަނޑާލެވިދާނެ. އޭރުން މި ލާެރި ސީދާ ނުދީ ފަރުޖެއްސޭނެ ވަރަށް ބައިވަރު ގޮތްތައް އެބަހުއްޓޭ. އަޅުގަނޑުމެންގެ ބޭނުމަކީ މި ޤައުމަށް ބޭރު ފައިސާ ވަންނާނެ ގޮތްތަކަށް ކަންކަން މެދުވެރިވެގެން ދިއުން ކަމަށް ވާތީ. އަޅުގަނޑު ހުށަހަޅަން ހަމަ ސީދާ މި ތެލަށް ދޭ ސަބްސިޑީތައް ބެހުމުގަައި އެންމެ އިސް ދައުރެއް އަދާކުރަންޖެހެނީ ބޮޑު ކަންނެލި ދިވެހިރާއްޖެ އިން ބޭރު ކުރާ ފަރާތްތަކާއި ކަޅު ބިލަމަސް ދިވެހިރާއްޖެ އިން ބޭރުކުރާ ފަރާތްތަކާއި ފާނައިގެ މަސްވެރިކަމުގައި ވެސް ފާނަ ވެސް ދިވެހިރާއްޖެ އިން ބޭރުކުރާ ފަރާތްތައް ކަމަށް. މިއީ އެންމެ އިސްކަމެއް ދޭންޖެހޭ ބައެއް ގޮތުގައި އޮންނަންޖެހޭނީ. އެއަށްފަހުގައި ދެން ކޮންމެވެސް ޕަސެންޓޭޖެއް ހަޓް އިންޑަސްޓްރީ ނޫނިއްޔާމު މިކިޔާ ހިކިމަސް އަދި ވަޅޯމަސް ހަދާ ފަރާތްތަކަށް އަދި ވަޅޯމަސް ވެސް މި އެެކްސްޕޯޓު ކުރާ ފަރާތްތައް ހަމަ ގިނަ އޮންނަ ކަމެއް އެހެންވީމާ، އެއަށް ވެސް ކޮންމެވެސް ކަހަލަ ޕަސެންޓޭޖެއް ދެވޭނެ ގޮތަކަށް މިކަން ހަމަޖެއްސުމަކީ އަޅުގަނޑު އެންމެ އެދޭނެ ގޮތް ކަމުގައި އަޅުގަނޑު ދަންނަވަން. ޝުކުރިއްޔާ.
ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

އާދެ، ޝުކުރިއްޔާ. އަދިވެސް އަޅުގަނޑު ޤަބޫލުކުރާގޮތުގައި މިކަން އަޅުގަނޑުމެންނަށް އެންމެ ރަނގަޅަށް ކުރެވޭނީ ހަމަ ފިޝަރީޒް މިނިސްޓްރީގެ ބޭފުޅުންނާ ބައްދަލުކޮށްގެން. ދެން އަޅުގަނޑުމެން ޤަބޫލުުކުރަންޖެހޭ ސަރުކާރުގައި އެ ތިއްބަވާ ބޭފުޅުން ވެސް ބައެއްފަހަރު އަޅުގަނޑުމެން އެދޭހާ ދުވަހަކުން ނާދެވިދާނެ. އެހެންވީމާ، މިދިޔަ ބުރާސްފަތިދުވަހު ސިޓީ އެއް ފޮނުވާފައި އިއްޔެގައި އެ ކޮޅަށް ޖަވާބު ދެއްވާފައި އޮތީ. އެހެންވީމާ، މިކަން އަޅުގަނޑުމެން އިންޞާފުން ކުރަން އެއް ދުވަހަށް އަޅުގަނޑުމެން މިހާރު ޝެޑިއުލްކޮށްފައި އޮތް ވަރަށްވުރެ އެއްދުވަސް ނޫނީ ދެ ދުވަސް ލަސްވުމަކުން އަޅުގަނޑަށް ހިއެއް ނުވޭ ލަސްވީ ކަމަކަށް. އެހެންވީމާ، އަޅުގަނޑަށް ޤަބޫލުކުރެވޭ ގޮތުގައި އަދިވެސް އަޅުގަނޑުމެންނަށް މިކަން އެންމެ ފުރިހަމަ މަޢުލޫމާތު ލިިބިގެން މިކަން ކުރެވޭނެ ގޮތަކީ ހަމަ އެ ބޭފުޅުންނާ މަޝްވަރާ ކޮށްގެން މިކަން ކުރިއަށް ގެންދިއުން. އެހެންވީމާ، އެ ވާހަކަ ދަންނަވާލީ. ދެން އަޅުގަނޑަށް ޤަބޫލުކުރެވޭ މާ ރަނގަޅު އެޖެންޑާ 2 ގައި އަޅުގަނޑުމެން ކުރިއަށް ގެންދިޔަ ގޮތަށް ގެންދަން. އެހެންނަމަވެސް، ދެން މުޤައްރިރު ކުރިއަށް ގެންދަވާ ގޮތަކަށް އަޅުގަނޑު ވެސް ހަމަ ކުރިއަށް ގެންދާނަން. ދެން މުޤައްރިރު. އަޅުގަނޑު އެކަން އެ ގޮތަށް ދެކޭތީ އެ ވާހަކަ ދަންނަވާލީ. ދެން އަޅުގަނޑުމެންނަށް ފިޝަރީޒް މިިނިސްޓްރީން އެބަހުރި ސިޓީ ލިބިފައި. ދެން މި ސިޓީ އަށް ބަލާއިރު ވެސް މީގައި އެބަ އޮތް ކުރީގައި ތެލުގެ ސަބްސިޑީޒާ ބެހޭގޮތުން އެ ބޭފުޅުން ލިޔުއްވާފައި 2008 ވަނަ އަހަރުގެ ބަޖެޓުގެ ތަޖުރިބާ އަށް ބަލާއިރު މަސްވެރިކަމުގެ ރަޖިސްޓްރީ ކޮށްފައިވާ ނަމަވެސް ބަލަށް އެހެލާފައި ވާ އުޅަނދުފަހަރަށް ތެލުގެ ސަބްސިޑީ ނަގާފައިވާ ކަމުގެ ޝަކުވާ މިނިސްޓްރީ އަށް ލިބިފައިވާތީ މިކަން ހަރުދަނާ ކުރުމުގެ ގޮތުން މިފަހަރު މި 7 ޕްރޮވިންސްގެ ދެންގޮސް އެ ބޭފުޅުން އެކަަން ކުރަން އުޅޭ ގޮތުގެ ތަފުސީލު ލިޔެފައި އެބައިން. ދެން މިކަމުން ކިހާވަރެއްގެ އިމްޕްރޫވްމަންޓެއް އަންނާނެތޯ؟. ކޮބައިތޯ އެކަމުގެ އެ ބޭފުޅުން ބެއްލެވި ބެއްލެވުންތަކަކީ ކޮބައިތޯ އެނގިޖިއްޔާ އަޅުގަނޑަަށް ހީވާގޮތުގައި އަޅުގަނޑުމެން މިކަން މިއަށްވުރެ ރަނގަޅަަށް ކުރަން ފަސޭހަވާނެ. އަޅުގަނޑުމެން އަމިއްލަ އަށް ޑަބަލް އެ ވޯރކު ކުރުމަށްވުރެ. އެ ބޭފުޅުން މިކަން ކުރަނީ ރަނގަޅަށް ކަމަށް އަޅުގަނޑަށް ޤަބޫލު ނުކުރެވެންޏާ ހަމަ އެ ބޭފުޅުން މިކަން ކުރާ ގޮތަކަށް ކުރަން ދޫކޮށްލުން އަޅުގަނޑަށް ފެންނަނީ. އެހެންވީމާ، އެ ބޭފުޅުން އެ ކުރަނީ ކިހިނެއްކަން ބަލާ އެކަން ކުރެވޭނީ ހަމަ އެބޭފުޅުންނާ ބައްދަލުކޮށްގެން ކަމަށް އަޅުގަނޑު އަދިވެސް ޤަބޫލުކުރަނީ. ޝުކުރިއްޔާ.
ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ވާހަކަދެއްކެވުން:

އާދެ ގިނަ ބޭފުޅުން ދެއްކެވި ވާހަކަ ތަކުގައި އަޅުގަނޑު ތާއީދުކުރާ ކަންތައްތައް އެބަހުރި. އެހެންވީމާ، އެ ވާހަކަ އަޅުގަނޑު ހަމަ ދަންނަވާލަން. ދެން މީގައި އަޅުގަނޑުމެންނަށް މި ހަމަ ދަތިވެގެން މި އުޅެނީ އަޅުގަނޑުމެންނަކީ މިކަމުގެ އެކްސްޕާޓުންނަށް ނުވާތީ. އެހެންނަމަވެސް، އަޅުގަނޑުމެން މި ކަންތައް ކުރަންޖެހޭތީ އެހެންވެގެން. އެހެންވީމާ، އަޅުގަނޑުމެން މި ކަމާ ބެހޭ ގޮތުން ރައްޔިތުންގެ ނަމުގައި ނިންމުމެއް ނިންމާއިރު އަޅުގަނޑުމެން ވެސް މީގައި ޒިންމާދާރު ގޮތެއްގައި މިކަން ނިންމިކަމުގެ އިހުސާސް އަޅުގަނޑުމެންނަށް ލިބިގެން ނިންމުން އެއީ މީގައި އެންމެ ބުއްދިވެރި ގޮތަކީ. ދެން އެ ގޮތެއް އަޅުގަނޑަށް ވެސް ނޭނގިގެން މި އުޅެނީ. އެ ގޮތަކީ ކޮބައިކަން. ދެން އެއިން އެނގިދާނެ އެއް މަގެއް ކަމަށް މި ބެލެވެނީ ކަމާ ބެހޭ މީގެ އެކްސްޕާޓު އޮޕީނިއަން ލިޔުމުން ހޯދުމާއި އޭގެއިތުރަށް އަޅުގަނޑުމެން މި މޫނާއި މޫނު ބައްދަލު ކޮށްގެން މަޢުލޫމާތު ހޯދުން. ދެން އެކަން ނުވެގެން މި އުޅެނީ. ދެން ކައިރި މުސްތަޤުބަލެއްގައި އެކަން ވުމުގެ އުއްމީދު ވަރަށް ބޮޑު ކަމަށް އަޅުގަނޑުމެންނަށް މި ހާމަވެގެން މި ދަނީ. ދެން ކުރީދުވަހު ވެސް ވާހަކަ ދެކެވުނު ފަދައިން ދެ އިޝޫ އެއް މި އުޅެނީ. އެއް އިޝޫއަކީ ކޮން ބަޔަކަށްތޯ މި ދޭނީ. އެއީ އެއް އިޝޫ. އެއީ އިޝޫގައި ވެސް އަޅުގަނޑުމެންނަށް ޚިޔާލު އެއް ގޮތް އަދި ނުކުރެވޭ. ދެެން އަޅުގަނޑު އަދި މިހާތަނަށް ވާހަކަދައްކާފައި ނޯންނާނެ ދިނުމުގައި މި ދެންނެވީ 50 މިލިޔަން ރުފިޔާ އަށް މިދޭ ސަބްސިޑީ ދިނުމުގައި މި ދޭނީ ކޮންކަޮން ކަމަކަށްތޯ. އެ ހިސާބަށް އަދި މި މައްސަލަ މެޗުއަރ ވެއްޖެ ކަމަށް އަޅުގަނޑަށް ޤަބޫލު ނުކުރެވޭތީ އޭގެ ޑިސްކަޝަނަށް އަޅުގަނޑު ނުގޮސްގެން މި އުޅުނީ. މި ތަނުގައި މިހާތަނަށް އަޅުގަނޑު ޑިސްކަޝަން ހިފެހެއްޓޭތޯ މި ބެލީ ކޮން ބަޔަކަށްތޯ ދޭނީ. އޭގެތެރޭގައި ވާހަކަދެއްކި ފަދައިން މި ފަރުމަސް ވެރިކަންކުރާ ފަރާތް މި ހިމަނާ ކަމަށް ވަންޏާ ފާނައިގެ އިތުރަށް ކައްޓެޅި މަސްވެރިކަން ކުރާ މީހުންނަށް ވެސް އަޅުގަނޑު އެ ދުވަހު ވާހަކަ ދައްކާފައި އޮންނާނީ. އެއީވެސް ހަމަ ބޮޑު އާބާދީއަކުން އާމުދަނީ ހޯދުމަށާއި އެއިން ލިބޭ ޕްރޮޓީންގެ ނަފާ ލިބިގަތުމަށްޓަކައި ކުރާ މަސްވެރިކަމަކަށް ވާތީވެ. އެހެންވީމާ، ދެން އެ ގޮތުގައި އަޅުގަނޑު އެއްބާރުލުން ދިނީ ދެން އަޅުގަނޑު ހަމަ އާޚިރުގައި ނިންމާލަމުން ދަންނަވާލަން އޮތީ އަޅުގަނޑުމެން މި ނިންމާ ނިންމުމަކީ އަޅުގަނޑުމެން ވެސް ހިތްހަމަޖެހޭ ނިންމުމަކަށް ވުމަކީ އެއީ ރަނގަޅު ކަމެކޭ. ދެން ރަނގަޅު ހުރިހާ ކަމެއް ނުވެ ހިނގާދާނެ. ޝުކުރިއްޔާ.

ރިޔާސަތުން ވާހަކަދެއްކެވުން:
އެހެންވީމާ، ދެން ތި ބޭފުޅުންގެ ވެސް ވާހަކަތަކުގެ އަލީގައި އަޅުގަނޑު ނިންމާނީ ދެން މި މަސްވެރިންގެ ސަބްސިޑީގެ ކަންތަކުގައި ބުދަދުވަހު ދެއްތޯ. ބުދަދުވަހު ފިޝަރީޒް މިނިސްޓްރީގެ ބޭފުޅުންނާ ބައްދަލުކޮށްފައި ދެން މިކަން އިތުރަށް ކުރިއަށް ގެންދަން. ދެން މިއީ ޙަޤީޤަތުގައި ވަރަށް ޒިންމާދާރުކޮށް ނިންމަންޖެހޭ ކަމެއް. އަދި ވަރަށް އިންޞާފުވެރިކޮށް ވެސް މިކަން ނިންމަންޖެހޭނެ. އެހެންވީމާ، ހަމަ ލިބެންޖެހޭ ނޫނީ ހޯދަންޖެހޭ މަޢުލޫމާތުތައް ރަނގަޅަށް ނުހޯދާ ބްލައިންޑްލީ މި ކަހަަލަ ކަމެއް ނިންމުމަކީ އެއީކީ ޒިންމާދާރު ގޮތެއް ކަމަށް އަޅުގަނޑަކަށް ވެސް ޤަބޫލެއް ނުކުރެވޭ. އެހެންވީމާ، އެ ގޮތަށް އަޅުގަނޑު މިކަން ކުރިއަށް ގެންދިއުމާ މެދު އިޢުތިރާޟު ކުރައްވާ ބޭފުޅަކު. ރިޔާޟު ރަޝީދު.
ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:
އަޅުގަނޑު އިޢުތިރާޟު ކުރަން މިހާރު ފިޝަރީޒް މިނިސްޓްރީން ގެންނަން އިތުރަށް. އެއީ އަޅުގަނޑުމެންގެ ވަގުތު އިތުރަށް ސަލާމަތް ކުރަން ބޭނުންވާތީވެ އަޅުގަނޑު އިޢުތިރާޟު ކުރަނީ. އަޅުގަނޑު ހުށަހަޅަން ކޮމިޓީގެ މުޤައްރިރު ފިޝަރީޒް މިނިސްޓްރީ އަށް ވަޑައިގަންނަވަން މިތަނުން ހޯދަން ބޭނުންވާ މަޢުލޫމާތު ހުރެއްޖެ ކަމަށް ވަންޏާ އެ މަޢުލޫމާތު އެ ބޭފުޅުންނަށް ހޯދުން. އެއީ އެއް ހުށަހެޅުން. އަނެއް ހުށަހެޅުމަކީ، އެ ދާއިރުގައި އަޅުގަނޑުމެންގެ ފައިލްތައް ވެސް ހިފައިގެން ދާން. ގޮސް އެ ލިބޭ މަޢުލޫމާތު އަޅުގަނޑުމެންގެ ފައިލަށް ލައިގެން މި ކޮޅަށް ވަޑައިގަތަސް އަޅުގަނޑުގެ މައްސަލަ އެއް ނެތް. މިކަން ނިންމަން އެބަޖެހޭ އެއީ އަޅުގަނޑަށް އިނގޭ އެއްޗަކީ. އެހެންވީމާ، އަޅުގަނޑު ދެން ކުރިން މަސީޙު ވެސް ދެން އަދި ޢަބްދުﷲ ޢަބްދުއްރަޙީމު ވެސް ވިދާޅުވެއްޖެ މި ކަން މީގެކުރީގެ ޖަލްސާ އޮތް މީޓީންގ އިން މިކަން އޮތީ ނިންމާފައި ކޮން ބައެއްކަން ދޭނީ. އެއީ ޙަމްޒާގެ ވެސް ހުށަހެޅުމަަކަށް އަޅުގަނޑު ވެސް ތާއީދުކޮށްގެން އަދި ޔާމީން ވެސް އެއަށް ތާއީދުކޮށްގެން އެއަށް އިޢުތިރާޟު ކުރާނެ މީހެއް ނެތް. މިއަދު އިތުރު ހުށަހެޅުމެއް ހުށަހަޅައިގެން އާ ބަޔަކަށް މި ދޭކަށް ކޮންމެހެން ނިންމާކަށް، އެއީ ކޮންމެ ދުވަހަކު އެއް ކަމަކަށް އެ ނިންމާކަށް ނުޖެހޭނެ. އެހެންވީމާ، ކުރީދުވަހު އޮތީ ގޮތެއް ނިންމިފައި އެ ކަމަށް. ދެން އެހެން ވެއްޖިއްޔާ ހުށަހެޅުމެއް ހުށަހެޅި އެއަށް ތާއީދެއް އޮވެއްޖިއްޔާ އޭގެ ވޯޓެއް އަހަންޖެހޭނެ. ވޯޓެއް ނާހާ ކަމަށް ވެއްޖިއްޔާ މިތާ ތިބޭ މީހުން ބަލާނީ އެ ގޮތަށް ނިމުނީ ކަމަށް އެ. އެހެންވީމާ، ކަންތައްތަކުގައި ވޯޓަށް އަހަން ޖެހެނީ. ކަމަކަށް ހުށަހެޅުމެއް ހުށަހަޅާ އެއަށް ތާއީދެއް ކޮށްފި ކަމަށް ވެއްޖިއްޔާ އެއަށް ވޯޓެއް ނާހާ ކަމަށް ވެއްޖިއްޔާ އެއަށް އިޢުތިރާޟު ކުރާ މީހަކު ނެތް ކަމަށް ވެއްޖިއްޔާ އެ އޮތީ ގޮތެއް ނިމިފައި އެއަށް. އެހެންވީމާ، ދެން އަޅުގަނޑަކަށް ޤަބޫލެއް ނުކުރެވޭ ދެން މިހާރު ކައްޓެޅި އަށް ދާ މީހުން ވެސް މީގެތެރެއަށް ވަދެފައި އޮންނާނީ. އެއީ ވަދު ދޯނިފަހަރު އޭގެތެރެއަށް ވަންނައިރުގައި އެ މީހުން އޭގެތެރެއަށް ވަދެފައި އޮންނާނީ. އެހެންވީމާ، ބޮއްކުރާފަހަރު ވެސް އޭގެ ވަންނާނެ. ދެން އެހެންވީމާ، ޖުމްލަގޮތެއްގައި މަސްވެރިކަން ކުރާ ހުރިހާ މީހުންނަށް. ދެން ޢަބްދުﷲ ޢަބްދުއްރަޙީމު ވިދާޅުވިހެން ދެން ރާއްޖޭގައި ބަލަމާ ހިނގާ އެކްސްޕޯޓު ކުރާ ދިމަދިމާލުގައި ތިބީ ކިތައް މީހުން ކަން. ދެކުނުގައި ވެއްޖިއްޔާ ދެ ތަނަކުން މި އެކްސްޕޯޓު ކުރުމުގެ މަސައްކަތް މި ކުރަނީ. އުތުރުން ވެއްޖިއްޔާ އެންމެ ތަނަކުން. އެ ތަނުގައި ވެސް މަސްކިރަނީ ކިތައް މީހުންތޯ އާބާދީ ގޮތުން. އެހެންވީމާ، އާބާދީގެ %5 ށް ނޫނީ %10 ށް މި ލިބިގެން ދާނެ. ދެން އެކްސްޕޯޓު ކުރާ މީހުންނަށް ޓާގެޓުކޮށްގެން ދޭން ކަނޑައަޅާފައި އޮތް އެއްޗެއް ނޫން މި އެއްޗަކީ. އެކްސްޕޯޓު ކުރާ މީހުންނަށް މީތި ނުދިނުން އައުލާކަން ބޮޑުވެގެން ވާ ގޮތަށް. އެހެންނަމަވެސް، މަސްވެރިކަން ކުރާތީވެ މަސްވެރިންނަށް މި ލިބެންޖެހޭނެ. ދެން ޤާސިމާއި މިކަން ހަވާލުކޮށްފި ކަމަށް ވެއްޖިއްޔާ ނާޝިޒާ މިކަން ހަވާލުކޮށްފި ކަމަށް ވެއްޖިއްޔާ މިފްކޯ އާ މިކަން ހަވާލު ކޮށްފިއްޔާ ދެން މިކަން ވެގެންދާނެ ގޮތަކީ ކޮބައި ކަމެއް އަޅުގަނޑަކަށް ނޭނގެ. އެހެންވީމާ، އަޅުގަނޑު އެއަކަށް ތާއީދެއް ނުކުރަން. އެ ގޮތަށް ވަކި ބަޔަކަށް ހަވާލުކުރާ ކަށެއް. ދެން ޙަމްޒާމެންތާ މިހާރު މަސްވެރިކަމެއް ނުކުރެއޭ މި ދުވަސްކޮޅު. އެހެންވީމާ، ޙަމްޒާ. އަޅުގަނޑު އެ ގޮތަކަށް ދެން އަޅުގަނޑު ހަމަ ދެކޮޅު ހަދަން މިހާރުން ފެށިގެން މި އޮތް ތާރީޚަށް އެ މީހުންނަށް އާދެވެން ނެތީމަ. ދެން އިތުރަށް މި ކޮޅުން މަޢުލޫމާތެއް ބޭނުންވެއްޖެ ކަމަށް ވެއްޖިއްޔާ ނާޝިޒް އެ ކޮޅަށް މި ކޮމިޓީގެ މުޤައްރިރެއްގެ ހައިސިއްޔަތުން އެ ތަނަށް ވަޑައިގެން މަޢުލޫމާތު ގެންނަވަން ބޭނުން. އެ މީހުން ގެނައުމަށް އަޅުގަނޑު އިޢުތިރާޟު ކުރަން މިހާރު. އަޅުގަނޑަކަށް ނުފެނޭ އެ މީހުން އިތުރަށް މި ކޮމިޓީ އަށް ގެންނާކަށެއް. ދެން އިތުރަށް މަޢުލޫމާތެއް ގެންނަން ޖެހިއްޖެ ކަމަށް ވަންޏާ މަޢުލޫމާތެއް ގެންނަން އަނެއްކާ އަޅުގަނޑު ތާއީދުކުރަން. 

މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމު ވާހަކަދެއްކެވުން:
އާދެ، ޝުކުރިއްޔާ. އަޅުގަނޑު އެއްވެސް އިރެއްގައި ވާހަކަދެއްކީކީ އެކްސްޕޯޓު ކުރާ މީހުންނަށް މި ސަބްސިޑީ ދޭކަށް ނޫން. އެ ތެލުގެ ސަބްސިޑީ ބެހުމަށް އެ މަސްކިރުވާ ފަރާތްތަކުގެ ތެރެއިން ޚާއްޞަ ގޮތެއްގައި އެ އެކްސްޕޯޓު ކުރާ ފަރާތްތަކަށް  އިސްކަމެއް ދިނުމަށް އެއީ އަޅުގަނޑުގެ ވާހަކަތައް ބައްޓަން ކުރި ގޮތަކީ. އޭރުން ވަރަށް ފެއަރ ބޭސިސް އެއްގައި މިކަން ކުރެވޭނެކަމާ އަދި ދައުލަތުގެ ބަޖެޓަށް މިހާރު އެހާ ތާށި ބޮޑުވެފައިވާ ވަގުތެއްގައި ފައިސާ ޚަރަދުނުކޮށް ވެސް ސަރުކާރަށް އެކަން ކުރެވިދާނެތީވެ. ދެން ރިޔާޟު ރަޝީދު ދެންމެ ހުށަހެޅުއްވީ ނާޝިޒު ވަޑައިގެން ކޮމިޓީ މުޤައްރިރެއްގެ ހައިސިއްޔަތުން ފިޝަރީޒް މިނިސްޓްރީ އަށް ވަޑައިގެން މަޢުލޫމާތުތައް އަޅުގަނޑުމެންނަށް ގެނެސް ހިއްސާ ކުރެއްވުމަށް. އޭގެ ބަދަލުގައި އަޅުގަނޑު ހުށަހަޅާ ގޮތަކީ އަޅުގަނޑުމެންގެ މައި ކޮމިޓީ އިން އެ ބޭފުޅުންނާ ބައްދަލުކުރައްވަން އިޢުތިރާޟު ކުރައްވާ ކަމުގައި ވަނީ ނަމަ ސަބް ކޮމިޓީއަކުން ފިޝަރީޒް މިނިސްޓްރީ އާ ބައްދަލުކޮށް އެ ބޭނުންވާ މަޢުލޫމާތުތައް ރައްޔިތުންގެ މަޖިލީހުގެ އޮން ރިކޯޑު ގައި ލިބޭނެ ގޮތެއް ހަމަޖެއްސެވުމަށް. ފިޝަރީޒް މިިނިސްޓްރީގައި ނުހުންނާނެ މިވަރުގެ ވަރުގަދަ ސިސްޓަމްތަކާ އެއްޗެހި ވަގުތުން ރިކޯޑު ކުރެވި ޔައުމިއްޔާ ލިޔެވި މި ކަންކަން ކުރެވޭނެ ގޮތްތައް މެދުވެރި އެއް ނުވާނެ. އެހެންވީމާ، އަޅުގަނޑު އެދެނީ ރައްޔިތުންގެ މަޖިލީހުގެ އިދާރާއިގެ ތެރޭގައި އެކަން ކުރިއަށް ގެންދެވުމަށް. ދެން އަޅުގަނޑު ވެސް ޙަޤީޤަތުގައި މި ގޮތަށް މި ހުށަހެޅީ ވެސް އިން ޕްރޮޓެސްޓު އިނގޭތޯ އެއީ ފިޝަރީޒް މިނިސްޓްރީން އަޅުގަނޑުމެންގެ މި ކޮމިޓީ އާ މިވަރުގެ ބޮޑު ކަމެއްގައި ފިޝަރީޒް މިނިސްޓްރީ އާ ގުޅިފައި އޮތް ބޮޑު ކަމެއްގައި އަޅުގަނޑުމެން ކޮމިޓީ އާ ބައްދަލު ނުކޮށް ފައިވް ޓު ސެވަން ޑޭސް ލަސްކުރެއްވި ސަބަބާ ހެދި. އެކަމުގެ ޕްރޮޓެސްޓެއް ގޮތުން އަޅުގަނޑު ވެސް ބޭނުންވަނީ އެޓްލީސް ސަބް ކޮމިޓީއަކާ ބައްދަލުކޮށްފައި މިތާ ކޮމިޓީގެ މަޢުލޫމާތުތައް ހިއްސާކުރުން. ބޭފުޅުންނަކަށް މުހިއްމެއް  ނުވާނެ ރައްޔިތުންގެ މަޖިލީހަށްވުރެ އަމިއްލަ ދަތުރުތަކެއް އަދި ނުވިތާކަށް ރައްޔިތުންގެ މަޖިލީހަށް ދޭންޖެހޭ މަޢުލޫމާތުތަކަށް ވުރެ އެހެން ކަންކަމެއް މުހިއްމެއް ނުވާނެ. ކޮންމެހެނެއް ވިޔަސް އަޅުގަނޑުމެންނަށް ޤަބޫލު އެބަ ކުރެވޭ ރައްޔިތުންގެ މަޖިލީހަށް ދޭންޖެހޭ މަޢުލޫމާތެއް ހަމަ ބަރާބަރަށް ފޯރުކޮށް ދިނުމުގައި ރައްޔިތުންގެ މަޖިލީހަށް ހާޒިރުވާންޖެހޭނެ ކަމަށް. އެހެން ހާޒިރު ނުވާން ވެގެން ޢުޒުރުވެރިވާ ކަމުގައި ވަނީ ނަމަ ތަފާތު ފާޑުފާޑުގެ ވާހަކަތައް ދައްކައިގެން ހާޒިރުވުމަށް ޢުޒުރުވެރިވާ ކަމުގައި ވަނީ ނަމަ މަޖިލީހުގެ ރައީސަށް އެކަން އަންގައިގެން މަޖިލީހުގެ ރައީސް ތްރޫކޮށްގެން ވެސް ބޭފުޅުން މި ކޮމިޓީ އަށް ހާޒިރުކުރުމަކީ އެދޭ ކަމެއް ކަމުގައި ދަންނަވަން. ޝުކުރިއްޔާ.

ރިޔާސަތުން ވާހަކަދެއްކެވުން

އަޅުގަނޑު އަދިވެސް އެއްފަހަރު ވާހަކަ ކުރުކޮށްލަން ހަމަ މަޢުލޫމާތަށްޓަކައި ދަންނަވާލަން ބޭނުން. އަދި އެ ސީޓީ ފިޝަރީޒް މިނިސްޓްރީ އަށް ފޮނުވިފަހުން މިވީ ހުޅުވިފައި ދެ ދުވަހޭ. ދެނ
ް ދިޔައީ ވީކެންޑޭ އެ ދޭތެރެ މެދަށް. އެހެންވީމާ، އެ މަޢުލޫމާތު ހިއްސާކޮށްލަން ބޭނުން. 
ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ވާހަކަދެއްކެވުން:
މީގައި އަޅުގަނޑަށް ހީވަނީ މިހާރު އަޅުގަނޑުމެން އެއްގޮތަކަށް ފަހަރެއްގައި ކަންބޮޑުވާން ވެސް ޖެހިދާނެ. އެއީ މިހާރު ކޮމިޓީ އިން ދަންނަވާލާ ދަންނަވާލުމަކަށް އެކަށީގެންވާ މުއްދަތެއް ދެވިގެން ވެސް ބޭފުޅުންކޮޅެއް ވަޑައިނުގަންނަވާ ކަމަށް ވަންޏާ މިސާލަކަށް އެއީ ކަންބޮޑުވާންޖެހޭ ކަމެއް ވެއްޖެއްޔާ ކަންބޮޑުވާންޖެހޭނެ އަޅުގަނޑުމެން. ދެން އޭގައި އަޅުގަނޑަށް ހީވަނީ މިހާރު ރިޔާޟު ރަޝީދު ވެސް އެ ފާހަގަކުރައްވާ ނުކުތާއަކީ އޭގެ ޒާތުގައި އެ ކޮންޓެމްޕްޓް، މި ދެންނެވީ އެ ގޮތަށް އެ ކަންތައް ކުރައްވާ ކަމަށް ވަންޏާ، މި ދެންނެވީ ދެން އަޅުގަނޑު މާނަކުރާ ގޮތް. އެއީ އެއްގޮތަކަށް ވެސް އަޅުގަނޑުމެން ޤަބޫލުކޮށްގެންވާނެ ކަމެއް ނޫނޭ. މަޖިލީހުން ދަންނަވާލީމާ ހަމަ އެ ކަހަލަ ގޮތަކަށް ވަޑައިނުގަތުން. ދެން އެކަށީގެންވާ ސަބަބެއް ދައްކަވާފައި އޭގައި އަދި މުއްދަތެއްގެ ތެރޭގައި ވަޑައިނުގަތުން، ދެން އަދި އެހެންކަމަކަށް ވެސް ވެދާނެ. ދެން އަޅުގަނޑަށް ހީވަނީ މީގައި އަޅުގަނޑުމެން ޚިޔާލު އެއްގޮތްކޮށްލައިގެން ބުދަ ދުވަހާ ހަމައަށް މީތި އެޓްލީސްޓު އަދި އެއް ޝޮޓުޖެހުން ކިހިނެއްބާއޭ ވާނީ. އޭރުން ހަމަ އެ ދުވަހުން އެ ހިއަރިންގ އެއް ނިންމާފައި އަޅުގަނޑުމެންނަށް މި ކަންތައް ކޮށްލެވިއްޖެ ކަމަށް ވަންޏާ، އެ ކޮންމެ ގޮތެއް ވިޔަސް އަޅުގަނޑުމެން މި ދައްކަނީ 150 މިލިއަން ރުފިޔާއެއްގެ ވާހަކަ މި ދައްކަނީ. އެހެންވީމާ، 150 މިލިއަން ރުފިޔާ ރައްޔިތުންގެ ނަމުގައި ރައްޔިތުންގެ މަޖިލީހުން ފާސްކޮށްފައި ރައްޔިތުންގެ ތެރެއިން ހިމެނޭ މަސްވެރިންނަށް ދޭން ކަނޑައަޅާފައި ވާހިނދު، އަދި މާލިއްޔަތު ކޮމިޓީ އިން ރައްޔިތުންގެ ނަމުގައި އެކަންކަން ކުރާނެ އުސޫލުތަކެއްގެ މަޝްވަރާ ފިނޭންސް މިނިސްޓްރީ އަށް ދޭން މަޝްވަރާ އެރުވިފައި ވާހިނދު އެ ގޮތުގެ މަތިން ފިނޭންސް މިނިސްޓްރީ އިން ވެސް އަޅުގަނޑުމެންގެ މާލިއްޔަތު ކޮމިޓީގެ މަޝްވަރާއަށް އެދިފައި ވާހިނދު، ދެން އަޅުގަނޑުމެން މިހާ ފޯމަލް ކަމެއް، މިކަން ކުރާއިރު އަޅުގަނޑުމެންނަށް، ކުރިން ވެސް އަޅުގަނޑު ދެންނެވި ފަދައިން އަޅުގަނޑުމެންނަށް އެނގިގެން، އަޅުގަނޑުމެންނަށް މި ކުރަނީ ކޮންކަމެއްކަން އެނގިގެން، އަޅުގަނޑުމެން މި ބަޔަކަށް މި ދިނީ ކީއްވެގެންކަން އެނގިގެން، މިކަހަލަ ކަންކަމަށް މި ދެނީ އެވެސް ކީއްވެގެންކަން އެނގިގެން، މި ކަހަލަ ގޮތަކަށް އެ ކަންތައް އަޅުގަނޑުމެންނަށް ކުރެވިއްޖިއްޔާއޭ މީގެ އެންމެ ރަނގަޅުވާނީ. އެހެންވީމާ، އަޅުގަނޑު ހަމަ ބޮޑަށް ބުރަވާ ހިތް އޮތީ އަޅުގަނޑުމެން ހަމަ އެޓްލީސްޓް މި ޝޮޓެއް ޖަހާލުމޭ ބުދަދުވަހު މި މީޓިންގ އާ ހަމައަށް. ދެން ބުދަދުވަހު އަޅުގަނޑުމެންނަށް އެކަން ނުވެއްޖެއްޔާ އޭރުން ދެން އަޅުގަނޑުމެންނަށް ހީވަނީ ބެލިދާނެހެންނޭ އެއީ އެ ކޮންޓެމްޕްޓް ކެޓަގަރީއަށް ފެތޭ ކަމެއްގެ ގޮތަށް. އެހާތަނަށް. ދެން އަދި މިހާރު އަޅުގަނޑަށް އަދި އެހާ ޤަބޫލުކުރަން ފަސޭހަ އެއް ނޫނޭ ކޮންޓެމްޕްޓް ކެޓަގަރީގެ ކަމެއް ކަމަކަށެއް. އެހެންވީމާ، މިކަމުގެ، 150 މިލިއަން ރުފިޔާ އަޅާބަލާއިރު އަޅުގަނޑަށް ހީވަނީ ދެތިން ދުވަސް އަޅުގަނޑުމެން ޤަބޫލުކުރުން އެންމެ ރަނގަޅުހެން. ވަރަށް ބޮޑަށް ޝުކުރިއްޔާ.
ރިޔާސަތުން ވާހަކަދެއްކެވުން:
އެހެންވީމާ، އަޅުގަނޑު ދެން މި މަސްވެރިންގެ ސަބްސިޑީގެ މައްސަލަ ބުދަދުވަހުގެ ބައްދަލުވުމަށްފަހު ދެން އިތުރަށް ކުރިއަށް ގެންދާ ގޮތަށް އަޅުގަނޑު އެކަން ބާއްވާނަން. 

